
ЭГЭХҮЙ БУЮУ НАРАН ТОЙРОГ ХЭМЭЭХ ШҮЛГИЙН АЙМАГ

	БАРИУВЧ МИНЬ... ДЭЭЛ МИНЬ...

	 

	Цаст уулсын хяр эмжих

	Цахир шаргал одод

	Мананд тонгочих ишиг шиг

	Малын амьсгаанд шөнөдөө бүлээсэн хонодог

	Мандах, жаргах нарны өөжин

	Чачиртын шар ширэнгэ

	Миний бариувч!..

	Энгэрт нь, 

	Ээжийн минь хөхний сүүний ханх тавьсан үнэр шингээтэй

	Ээрэм, хусам базсан өт шиг хурууны минь халтар ор хатаатай, 

	Тоодог, тоодог гүйгээд бүдэрч унахад минь

	Тохой, өвдгийг минь түшсэн сайрын өтөг шороо наалдастай

	Тоодон бор бариувч минь гэвэл:

	Толгодын өвөг Чачиртын шар ширэнгэ минь!

	Ишиг дийлдэг болоод ирэхэд минь

	Эрхий, чигчийнд минь богинодсон ч

	Элээж дийлэлгүй, хоймрынхоо авдарт далд хийж

	Энхэр багахан дүүдээ хадгалсан

	Элгэнд дулаахан бор бариувч минь

	Эзэн тасрахгүй Чачиртын шар ширэнгэ минь!

	 

	II

	Гадагшаа урссан Онон, Сэлэнгийн нь ус

	Гадаад далайд хүрч дундуурыг нь дүүргээд

	Галуу, тогоруунуудын ганганаатай тэнгэр хуйлан эргэж

	Эх авсан булаг шанддаа ирж нийлдэг

	Эр газрын татах хүчин лугшсан Монгол

	Миний дээл!..

	Энгэрт нь, 

	Ивээл, эрхшээл ангаалдсан буухиа амьдралын гараа, бариатай

	Эз дийлэн асгаруулсан хөлс, нулимсны минь эвэрч гүйцээгүй

	мөртэй, 

	Ороо найргийн онгод тэнгэрийг уургалаад

	Овон товонтой газарт нь гуд татуулан чирэгдсэн халцархайтай, 

	Эргэх цагийн уртад эдлээд эдлээд элээхгүй

	Элбэг бөх дээл минь гэвэл:

	Эндүү гэнэн наддаа дэлхийн төв

	Эх орон Монгол минь!

	Царамд ассан хайнагийн шар эвэрдээд авахад ч

	Царай улайлгүй гулдраад ирэх бяр сууж

	Чац, мөч минь од сугадахаар өслөө ч

	Цартай, бядтай өвөрт нь хаана нь ч үгүй багадаад

	Цагийг эзлэн түрэх үр удамдаа өвлүүлэх 

	Энгүй эсгэсэн мөнх дээл минь

	Эвлэсэн орчлонд ганцаар бүтсэн

	Эх орон Монгол минь!..

	Арван зургаадугаар жарны улаан барс жилийн өвлийн адаг сарын хорин есөн, битүүн-арван долоодугаар жарны улаагчин туулай жилийн хаврын тэргүүн сарын шинийн нэгэн.

	Салхитын ам — хүн чулууны хөндий 



	



	БИЕТЭЙ ТӨРСӨН БИЛИГ ЭРДЭМ 

	Бүргэд нисэхээ бусдаар заалгаагүй шиг

	Бүжин дэгдэхээ бусдаар заалгаагүй шиг

	Эх орноо хайрлахдаа хүнээр заалгаагүй ээ, би 

	 

	Намрын зэврүүн орой агт морин ижилдээ үүрсэхээ

	бусдаар заалгаагүй шиг

	Намуухан зуны өглөө хөхөө хөвчдөө хөвшихөө

	бусдаар заалгаагүй шиг 

	Эх орноо хайрлахаа хүнээр заалгаагүй ээ, би

	Амьтны үр эхээ дагахыг бусдаар заалгаагүй шиг

	Модны үндэс мөчрөө ургуулахаа бусдаар заалгаагүй шиг

	Эх орноо хайрлахаа хүнээр заалгаагүй ээ, би

	Бүгэхийг мэдэхгүй нар огторгуйд мандахаа

	бусдаар заалгаагүй шиг 

	Бүртгэр бор дэлхий орчлонд эргэхээ

	бусдаар заалгаагүй шиг 

	Эх орноо хайрлахаа хүнээр заалгаагүй ээ, би

	Усан дотор гал бүтээгүй шиг

	Ухаан дотор хор бүтээгүй шиг

	Уйлах юман дээр гараагүй нулимс

	хутга шаахад ч гардаггүй шиг, 

	Учиръя! гэж гуйхад дуулаагүй сэтгэл

	арслан болж хүрхрэхэд ч дуулахгүй шиг

	Уул-Алтаадын асга хад, тэнгэр шороо

	Урианхай болгож бүтээсэн намайг

	Би биш болгох юм

	Билигтэй ч гэлээ орчлонд бүтээгүй!..

	Эх орон минь, Уул-Алтаад минь!

	Хайрлах сэтгэл олохоо хүнээр заалгаагүй шигээ би

	Хатан яс, халуун чөмгөө юунд өргөхөө

	хүнээр заалгахгүй ээ!

	1988. 3. 13

	 

	УХААНТ УСАН БУЮУ БАРУУН БИЕ МӨРД

	 

	Бодол асууруун:

	Газрын мухар хүрсэн ч хурд саалгүй

	Галгиулан тэшүүлсээр хүрэх агсан жороо шиг

	Гал бутраасан түрлэг олон гол минь

	Гараас алдуурсан шонхор шиг хаашаа алга болном?

	Шудран өнгөрөх хайлмаг улаан наран дор

	Шувуу шиг бөртөлзөх үүлс тэнгэртээ ангана

	Даяарыг живүүлсэн догшин далайн сүнс

	Дайван хөх зэрэглээ ч элсэндээ ангана

	Хагар туссан галав эртийн эрэлхэг заг

	Ханын шийрийг нь дэлхий тэвэрсэн монгол гэр, 

	Халууцахын туйлд бахаа ханадаг тэмээ мал, 

	Хан хорвоогийн манлай нэг амьтан монгол эр хүртэл

	Ханхар чээжээ далдлах сүүдэр гүрвэлтэй булаалдан анганам!

	Далайд очих санаатай урсаад сачий дутан, 

	Дальдарч эргэсэн юм биш биз, та минь?

	Эцэсгүй цагтай эр тэмцэн мэлтгэнэх гээд

	Элсэнд хахаж бараа тасарсан юм биш биз?!

	Ус өгүүлрүүн:

	«Бараа бараагаа ахалсан өндөр уулстай

	Бартаа бартаагаа ахалсан өндөр түүхтэй

	Баатар суут Монгол улсын

	Баруун бие болж урссан ус бус уу, бидэнд?

	Ухаан, тэнхээ тэгширсэн биеэ хэрсэн

	Уураг сайхан цусны голдрил судасны хагас

	Урвах хулган лугаа яс махнаас тасран бусад руу зугтваас

	Увдис бүтэн бие чинь ямар лугаа үлдэх билээ, хөөрхий хонгор минь?

	Далайсан илдийн ир мохож гар цуцаагүй ч

	Даамай биеийнхээ тал цусыг юүлсэн дайчин

	Давшихын зоригийг омогт нүднээ гялалзуулавч

	Дайрах нохдын хөлд ямар лугаа хэвтэх билээ, хөөрхий хонгор минь?..

	Эр дутсандаа далайтай эс нийллээ, бидэн!

	Эх орон монголынхоо татах хүчний нууцад

	Эргүүлэгт хуйлагдах цувх шиг эвхэгдэж

	Эргэх зүгээ нүдэн далдуур заллаа, хөөрхий хонгор минь!

	Гангар шаазан шиг эмтэг хилийнхээ дээс тэмтрүүт

	Гадагшлан одож болохгүйн амин цааз гэж мэдээд

	Газартаа шургаж, элсэндээ шунгаж

	Гарц байхгүй эх нутаг уруугаа эргэн урслаа, хөөрхий хонгор минь!

	Бодол өчрүүн:

	Тэгнээ тэр! Нээрээ газар доогуур буцчихаж!..

	Тэхэлгүй сохроос бусад нь харахаар

	«Эндээс цааш явахгүй!» гэсэн шав орхиод

	Элгэн талынхаа гүн рүү эргэчхэж!

	Сохор ч сорви бол доо, миний муу хоёр онигор!..

	 

	Буруугүй төрийн алтан зарлигт

	Бүдэггүй дардаг төгрөг тамганы тос ангаагүй, 

	Буртаг халдахгүй ардын хоолойд

	Бүрэггүй цалгидаг ардын дууны шуранхай ангаагүй!..

	Бүтэн үлдсэнээ хардаггүй

	Бүтэлгүй ч сорви болдоо, миний энэ хоёр онигор!!

	Сэтгэл өгүүлрүүн:

	«Гангар шаазан шиг эмтэг хилийнхээ дээс тэмтрүүт

	Гадагшлан одож болохгүйн амин цааз гэж мэдээд

	Газартаа шургаж, элсэндээ шунгаж, 

	Гарц байхгүй эх нутаг уруугаа эргэж урсаж дээ, 

	ухаант монгол ус минь!»

	1988-1989 

	 

	МОНГОЛ ОЙ

	 

	Бие биеэ үүрэн өндийсөн

	Бэл, чээж нүцгэн монгол уулсын

	Хүн ШИГЭЭ ЦӨӨХӨН ой мод

	Хүйтэнд халуу дүүгж, халуунд сэрүү татна

	Хэлээ сугалсан ч нууцаа алдахгүй

	Хийморь, тангарагтаа үггүй үнэнч

	Эр бар монгол өвгөд шиг

	Эрхэмсэг дуугай хүрлийхдээ хүрлийнэ

	Маргад нарны уухайнд сэрж

	Манцуйндаа суниах хүүхэд шиг

	Нойрмог орчлонг сэрэлзүүлэн шилгээж

	Номхон тэнгэрээ чимээлүүлэхдээ чимээлүүлнэ...

	Шалмаг, эрмэг шилүүснүүдийн орон

	Шаврай, алмай янзагатай орон

	Даль буурал харцагатайн орон

	Далавч уран эрвээхийтийн орон

	Огторгуй дүүрэн од мичид ч сүрдэм

	Оочны сахал шиг монгол ой

	Зүрх сэтгэлд минь үндсээ хэрж

	Зүүдэлт хорвоог бүтэн болгодог ой! 

	Мөчир нь мөчрөө сүүдэрлэдэггүй

	Мөнх монголын ой мод

	Шилмүүс нь шилмүүсээ нөмөрлөж

	Шимээ дэлгэх гэж уралддаг ой мод

	Боргоцой нь ч боргоцойндоо хань болдог

	Бодлоор ургасан юм шиг монгол ой

	Үүлнээс тусах сүүдрийг ч шилгэж

	Үндсээ тэвэрсэн миний амь аа!

	Болор тунгалаг ус нутгаа хамгаалан

	Босоо нөгчих баатар шиг энэ ой

	Ээх наран бөхөж, уул нураагүй цагт

	Эгцээрээ ургах монголын ой!

	Яргайт 1986 оны 8-р сар

	 

	БОР ТОЛГОД

	Ардаа ч, өвөртөө ч амьтан, малтай

	Амьдын буянтай аргил бор толгод минь, 

	Цаг зудын хахир яхирт ч

	Цас, мөс удаадаггүй дулаахан бор толгод минь, 

	Хайрга, бутаа ч хатангидан тэвэрч

	Халдах муугаас өлхөн өмөглөсөн баатар бор толгод минь, 

	Халуун тус гуйж ирсэнд өврөө дэлгэн

	Харам харгүй сул асгасан баян бор толгод минь, 

	Өвөл, зунгүй асах адуу малд

	Өвсөн сөлөө таслаагүй нүнжигт бор толгод минь, 

	Өөд, уруугүй ноолох хурга ишгэнд

	Өлмий зулаагүй халц гишгүүлсэн номхон бор толгод 

	Өнтэй, нөмөртэйд нь идээших амьтан адгуусанд

	Өлзий, хишгээ өгөх гэж бөхөлзөн, 

	Өдөр шөнөгүй тонгойсоор байгаад

	Өндийж гэдийж чадаагүй ОРГИЛ бор толгод минь!

	Салхит 1987.4.15

	 

	ЖАЛГЫН ҮДЭШ

	 

	Үдэш... тэнгэр газар руу ойртоно

	Үүлс өвс ногоо руу ойртоно

	Бүгдээс өндөр дуугай хөх хангай

	Бүрэнхий тэнгэрээр над руу ойртоно

	Болжмор жиргэлдэн, зам хэрэн, 

	Болдоггүй хүүхэд шиг бодол үймүүлнэ, 

	Айх бүү хэл, нэр шалгаан

	Арай л нүүр савардчихгүй нисэлдэнэ

	Хөвч ойд навчис сортолзон

	«Хөөе! Хөөе!» гэлцэн гараас дугтачна

	Хөхөө эрэх нялх хурганы хошуу шиг

	Хүрсэн газраа шав шув үлгэнэ

	Одод хардан жирэв жарав намжирдан, 

	Огторгуйдаа тэсэж хонож чадалгүй

	Орон бууриа хаян харваж

	Омог шардаа навчин дор нуугдаж харагдана

	«Аяа! хүнд гайхуулах юмгүй гэхэд

	Амьтны тайтгарал ханьсах шувуудтай, хардах ододтой

	Амьдын жаргал хайрлах хангайтай, эрхлэх навчистай байна гэдэг

	Аз шүү, хайрхаан! гэж бодогдоно...

	 

	Хөх ногооны ааг шаагин

	Хөлийн тавхай шүүсэнд нь дэвтэнэ

	Хөрсөн дор хаа нэгтээ гүнд, 

	Хөөрхий, үндэс хөдлөх нь мэдэгдэнэ

	Үйл заяаны барилдлагаа даган, эвий минь

	Үрт амьтан шиг түлгэх нь

	Хад асгаас үер буух ч шиг, 

	Харанхуй нүхэнд гэрэл ноцох ч шиг!..

	«Дэмтэй юү л удав гэж дээ, би ч гэсэн

	Дэндүү алаггүй цагийн эрхээр

	Дээл, бүсээ хүүдээ орхиод

	Дэр чулуунд толгой тавина даа!

	Дээрээ ургах үр, цэцэгт үндэс болно?

	Дэнлүү амьдралын гэрэл гэгээнд үндэс болно!

	Хад таарлаа ч гал таарлаа ч тасрахгүй салаалж

	Хан хорвоогийн нар харагсдадаа шим хүртээнэ!

	Чулуун дэртэй, газар нөмрөгтэй ч гэсэн надад 

	Одод юунд хол! Ойн шуугиан, шувуудын жиргээн юунд дал

	Үндэс болохоороо би бүх юмтай нэг, 

	Үйл салаагүй хүнийхээ амьдралтай цуг! гэж бодогдоно...

	Үдэш... Тэнгэр газар руу ойртоно

	Үүлс өвс ногоо руу ойртоно

	Бүгдээс өндөр дуугай хөх хангай

	Бүрэнхий тэнгэрээр над руу ойртоно

	Болжмор ниснэ... одод унана...

	Бодолд тэнгэр, газар тэврэлдэнэ. 

	Алаг зүрхэнд ойр нэг л жалгатай байхад

	Амьдын жаргал нүдэн дотор санагдана...

	Өвөрт орж цугтаа унтах нь холгүй

	Өөриймсөг элгэн, өндөр хөх хангай

	Өвсний толгойтой ганхан, 

	Өмнө ч нэг гаран, хойно ч нэг гаран дагна.

	Салхитын ам. 1987 4. 22

	 

	 

	ХЭЭР НАМРААР...

	Шуурга, цасны түрүү үнэрээр

	Шувуудын будраа тэнгэр намсгаж, 

	Шумуул, ялааны орхисон зайгаар

	Шугуйн сэвлэг шарлан асгарна

	Хээр намрын эзгүй, аниргүйд

	Хэтийн зөнгөөр гуниг сэрвэлзэж

	Орой нь бэлээ үргэлж далладаг

	Олон уулсаа сэтгэл тэвэрнэ

	Эргэх цагийн түрмэг амьсгалаар

	Эл хуль оргих хээр нутагт минь

	Эзэн нь гэхээр амьтан ганцхан юм шиг

	Энэлж, ганцаардаж суутал

	Шоргоолж!.. Хөөрхий муу хар шоргоолж

	Шороотой шилбийг минь часхийлгэж

	Нулимс гартал хазлаа!

	Нуугдсан эзэн нь сэрүүн байжээ!..

	Биеэсээ хүндийг даахын багш

	Битүү орчлонг эвээр нэвтлэхийн багш

	Цугтаа зовж, цугтаа жаргахын багш

	Цуцалгүй хөдөлж, үүр үндсээ сахихын багш

	Үүр голомтдоо хэрэв халдвал

	Үлийн цагаан хулганыг ч ноцдог, 

	Үртний хаан арсланг ч ноцдог

	Эвийн олон шоргоолж минь:

	Эцсийн бүлэгт надтай жам нийлэх

	Эх орон нэгтэй нөхөр хойно чи

	Үүрийг ЧИНЬ сүүдэрлэсэн үүлгэр миний

	Өвдөх газар бүрийг дураар хаз даа!

	Хээр намрын эзгүй, аниргүйд

	Хэтийн баяр чээжинд сэрэлзэнэ

	Орой нь бэлээ үргэлж сэрээдэг

	Олон уулсаа сэтгэл тэвэрнэ...

	Ойр зуур ч түр хугацаагаар

	Орхиод явна гэхээс яс хавтайж

	Яана даа! гэж бодол шимширдэг

	Янаг үр шиг эх орон тандаа

	Шороотой шилбийг минь өвдтөл хазсан

	Шоргоолжны чинээ ч бол тус болох сон!

	Орой нь бэлээ үргэлж нөмөрлөдөг

	Олон уулстайгаа өнө амьдрах сан!

	Яргайт Хожуулт, 1986.8.29-30

	 

	АНГИР БИДЭН ХОЁР...

	Хөөрхий дөө, муусайн ангир

	Мөстэйгөө голд ирчихсэн

	Мөгөөрс турьхан хоолойгоо

	Цуцтал ганганана...

	Мөрөөдөмтгий хонгор дууг нь

	Хавсарга царцаана...

	Ангир ганганана...

	Царцуу дуу нь

	Чээжинд цуурайлна...

	II

	Ангир мөс зайчлан хөвнө

	«Амьтны элэг гэдэг дээ!» гэж бодохоор

	Алаг нүд яаран чийгтэнэ...

	Ангир ганганана...

	Царцуу дуу нь чээжинд цуурайлна...

	III

	Хөөрхий дөө, муусайн ангир

	Хөлдүүс, мөс зайчлан

	бултас бултас шумбана...

	Амь болсон устайгаа учирсны баяр

	Рашаан болсон нулимсаа

	бөмбөрүүлэн бөмбөрүүлэн ганганана...

	 20Хөрстийн нулимс газар гээлгүй тосдог

	Хөөрхий муу сэтгэл минь

	ӨМС ӨМС хийнэ...

	IV

	Ангир ганганана

	Хал үзэж хашрахгүй халуун дууг нь

	Хавсарга царцаана...

	Ханьссан бүгддээ

	зай заавал гаргах муу чээжинд минь

	Царцуу дуу нь

	«гэр барина»... 

	Мөстэйгөө голдоо

	Ангир ганганана...

	Улаанбаатар — 1988. 2. 27

	Салхит. 1987.7.8.

	 

	БАРИЛДЛАГА БУЮУ БҮҮВЭЙ

	(холбоо шүлэг)

	НЭГ. ГҮҮГЭЭ ТАВИХУЙ...

	Намар орой гүүгээ тавьж

	Намжаа толгодын сүүдэрт хөл рүү

	Нарны сүүЛч гишгүүлэн залаад

	Гэрийн зүг гэлдрүүлэн буцахуй

	Нас болсон хөгшин хулагч гүү

	Намуухнаар үүрсэн, сүргээс сүүлдэж, 

	Эзгүй үлдсэн зэл, 

	Утаа бургилах гэрийнхээ зүг

	Ээнэг нь аргагүй эргэн харж зогсоход, 

	Унаа морины хөл туйван 

	өлөнгийн толгойд ч бүдэрч

	Уурга, хуйв ч гарт хүнддэн, 

	Салхинд ороолдоно...

	Сүүлдэж хоцорсон хулагчийн дуунаар

	Сүрэг олон ижил нь ч зогсож

	Хазсан өвсөө ч идэхээ мартаад, 

	Халуун наранд зунжин шарагдсан

	Зэл, хотныхоо зүг 

	Зэрэг зэрэг эргэн ширтэж, 

	Сүлд тэнгэрийн дохио чимээ авсан шиг

	Сүүл, дэлээ шилгээн шидэж

	Унага, даага нь ч хоцролгүй

	Уван цуван үүрсэнэ...

	Учир тавилангийн барилдлага алдуураагүй

	Ухаант, дуугай монгол адгуус

	Улдаа, харшаагаа тайлж

	Ус, өвсний сор хөөе! гэхийн оронд

	Хөрст нутгийн шим ивлэсэн сүүгээ

	Хөхүүр, борвинд уудлуулах сан гэж бодох шиг

	Уяа, зэлэндээ нүд хоргодон

	Утаа суунаглах хот руугаа эргэн эргэн харах нь

	Уйланхай чавганц шиг миний сэтгэлд ч

	Утга ширгээн, нэгийг бодуулна...

	Модон хөнөгт тараг бүрэлдэх шиг

	Монгол цусанд минь нартай бүрэлдэж

	Олны тусад эдлэгдье гэж бүтсэн

	Оноолт биеийн минь заяаг ч

	Бэлчээр цайх цагийн өрх даган

	Билгийн эгшиглэнт гуруй дуутай зэлээ орхин

	Биеийн зоргоор хээр идээшлэх нь

	Цагаан сүүгээ хүнээс харамласан

	Цайруулшгүй их нүгэл санагдах мэт

	Хот, хороо руугаа үүрсэх гүүгээ хараад

	Үрс гаргах хойтон өдөр 

	Үй хотлыг баярлуулах айргийн нь хөрөнгөнд

	Үгийн сүүгээ нэмэх

	Үйл барилдлагынхаа зэлнээс өөрөө би алдуурч

	Үргэж, үүлгэртэж явах шиг санагдаад

	Үймэх, хямрах сэтгэл чээж баглана...

	Намар орой гүүгээ тавьж

	Намхан толгодын хүүш хэжүүлэн

	Нарны сүүлч гишгүүлэн залаад, 

	Газраас зэлээ цагаалж

	Гадас юуг нь сугалахуй

	Гар жигтэйхэн хүндрэн, 

	Гал шиг дөлссөн хар үсэнд минь

	Цагаан цасан бургасан шиг

	Санчиг, магнайг минь эмжин

	Буурал нэмэгдэх нь мэдэгдэнэ...

	 

	ХОЁР. НАРАН ТОЙРОГ

	Цаг хугацаа гэгч анхандаа аг чиг, балар шивэр ой шиг ажин түжин унтан байжээ. Цагийн их түнэр ойг гэгээ гэрэл, авиа анир, явдал хөдөлгөөн... юү ч үл түйвээн, юү ч үл халдахын учир Цаг ажиггүй амраар оршин агч байжээ. Гагцхүү анхны хүн төрөөд хүн болох гэж адган уйлахад нь цаг сэрж, мөнөө анхны хүн анхлан төрсөн газраа эх нутгаа гэж мэдэж үзэмж гоог нь таньж, хайрлах сэтгэл төрж «Эх нутаг минь! гэж баясан хашхирахад нь цаг явж эхэлжээ. Тийнхүү, Цаг анх хүний уйлах дуунд сэрж, эх нутгийнхаа сайханд биширсэн дуун алдахад нь хөдөлж эхэлжээ!...

	Цаг ийн сэрж, ийн хөдөлж эхэлснээсээ хойш нэгээхэн хором ч эс зогсож, эс саатжээ. Эс саатахаар барахгүй, эс амсхийн нисжээ. Тийнхүү цагийг нисдэг болсноос хойш цагтай өрсдөг, тэрсдэг өдөн түйвээдэг ганц юм нь гагцхүү хүн болжээ. Хүн цагийг сэрээж, сэрээхээр барахгүй нисгэж, нисгэхээр барахгүй өөрөө нисэн уралддаг болжээ!..

	Энэ ертөнцийн хамгийн хэцүү, хамгийн агуу, хамгийн шударга сайхан тэмцэл бол ХҮН, ЦАГ, хоёрын уралдаан. Ертөнцийн хамгийн том чухамхүү ертөнцийн өөрийн нь цар хүрээтэй эн дүйхээр хэмжээний тойрог бол ХҮН, ЦАГ хоёрын хойно урдаа орон уралдах мөнхийн тэмцээний тойрог!

	(1986 оны 3 сарын 28-ны өдрийн тэмдэглэлээс)

	 

	Эсгий гэрийн зүүн голд

	Эх бүүвэй аялна...

	Хүү уйлна...

	Хүү унтана...

	Хөх тэнгэрийн хэлгүй сар

	Хөхөмдөг уулсын дуугай оргил

	Эгшиг хөгжөөнө...

	Цаг сэрнэ... цаг яарна...

	Хүү сэрнэ... хүү яарна...

	Хүү өснө...

	Хүү өндийнө...

	Хөх тэнгэрийн эзэн нар 

	Хөхөмдөг уулсын их оргил

	Бүүвэй хөгжөөнө...

	Хүү мөлхөнө...

	Хүү босно...

	Хөрст дэлхийд хөллөсөн өдрөөсөө

	Хөлрөх живрэхийг бишгүй үзсэн

	Хөндий талын туурт морьд

	Уяан дээрээ сортолзон

	Гэрийн үүд ширтэнэ... 

	Газар цавчлан эргэцэж, 

	— Гараад ир! гэж үүрсэнэ...

	Цаг яарна...

	Хүү яарна...

	 

	Гандуу талын элгэнд

	Ганц өнчин нуур

	Газардсан сар шиг мэлтийнэ

	Ганга, Нилийн ариун ус, 

	Гадаад далайн их долгионоос

	дална цуцаан ирсэн

	Галуу, нугас шаван, 

	Адуу мал, амьтан хүний хөлд

	Арай л гишгүүлчхэлгүй

	зай олон дэгдэнэ

	Хүү нуураа тойрно...

	Хүлэг морио гурийлна...

	Цаг яарна...

	Хүү яарна...

	Цангасан талын үл хорох өнчин нуур, 

	Цахиурт замын үл хотойх өндөр заяа

	Гурий хөгжөөнө...

	Эмээл тохуулсан цагаасаа

	Ээрэм талд эцээгүй

	Эрэмгий, түрэмгий туурт морьд

	Эзний гурий чагнаад

	Эмээл, хазаартаа яарах мэт

	Толгой, сүүлээ агсан

	Тоосоо шилгэн үүрсэнэ...

	Цаг яарна...

	цаг ниснэ... 

	Хүү яарна...

	Хүлэг морио барина...

	Морио эмээллэнэ...

	Шаварт нуурынхаа мөнх элсэнд

	Сайртай хөлийнхөө мөр үлдээн

	Тэнхлэгт дэлхийнхээ хаяа руу

	Гэрээ орхин одно...

	Ээж, аавынхаа захиас өвөрлөн, 

	Элин галаваас хүнийг элээсэн

	Эрлийн аянд улаа нэхнэ.

	Ганга Нилийн ариун усанд магнай хүргэж

	Гадаад далайн их долгионд өлмий дүрж

	Эрэггүй далай, оройгүй уул

	Эргэх хорвоод үгүйг үзнэ...

	Эрдэнэт хүний эрдмийн үзүүр мухарлаж

	Эх орон бүрийн тоогоор дэлхий төвтэйг ухаарч

	Элэг зүрхнээс хэзээ ч урвахгүй үнэнээр

	Эрлийн ганзагаа мялааж ирнэ...

	Гал, ус тэврэлдэн танилцах хорвоогийн

	Газар газрын үнэн дундуур морио гуядан туучсаар

	Гандуу талынхаа өнчин нуурт

	Галуу, нугастай нь зай булаалдан буцаж ирнэ

	Цаг яарна... Хүү яарна

	Цаг ниснэ... Хүү ниснэ

	Цангуу талын үл хорох өнчин нуур

	Цахиурт замын үл хотойх өндөр заяа

	Аян хурайлна...

	Нар жаргана... мандана.

	Насан тойрог эргэнэ, эхэлнэ

	Цаг яарна... Хүн яарна

	Тойрог эргэнэ.

	 

	ГУРАВ. БҮҮВЭЙ

	Сайртай хөлийн минь мөр үлдсэн

	Шавар, мараатай нуурын дэрсэнд

	Адуу тургилна, , , 

	Гүү унагална., , , 

	Унага унгалдана...

	Агаар тунамал хөндий хоолойд

	Айлуудын яндангаас утаа суунаглана.

	Гал хөгжинө.

	Эх нярайлна.

	Газар, тэнгэрийн мөнх наран

	Баярын нулимсаа арчина...

	Хөрстийн алганд хөллөсөн цагаасаа

	Хөдөө хээрт цуцаж үзээгүй

	Хөх талын туурт морин

	Гэрийн үүд ширтэн

	Эзнээ хүлээнэ...

	Эвий, үүрсэнэ...

	Агуу амьдралын наран тойргоор

	Аяны тэмээ би чимээгүй хумьж, 

	Агт морьдынхоо агсам аманд

	Амгай зуулгах тэнхэлгүй

	Алжаалын туйлд дэрлүүлэн, 

	Чимээ чагнан хэвтэнэ...

	Морь үүрсэнэ...

	Гал хөгжинө

	Энгэр бэл нь наддаа дулаахан

	Ивээлт уулсынхаа хормойд

	Илчээ гээсэн биеэрээ би

	Үндэс нэмэхээр хажуулна...

	Уяа зэлнээ үүрсэн хоцрох

	Усгал харцтай адуун сүргийн минь

	Сүрэг сүрэг үүрсээн надад

	Сүүлчийн бүүвэй болно...

	Гүү унагална...

	Эх нярайлна...

	Хөх тэнгэрийн эзэн нар

	Хөхөмдөг уулсын ээлт Оргил

	Аян хурайлна...

	Наран тойрог эргэнэ...

	1989 оны 6 сар

	1989 оны 3 сар

	 

	
ӨӨРИЙН ТОДОТГОЛ ХЭМЭЭХ ШҮЛГИЙН АЙМАГ

	 

	«ӨӨРИЙН ТОДОТГОЛ» ХЭМЭЭХ МӨЧЛӨГ

	 

	1. ӨӨРИЙН ТОДОТГОЛ

	Биеийн минь тодотгол:

	зорилго үүрэхдээ бух мэт гүжир

	зүтгүү амгалант

	Хэлний минь тодотгол:

	зовлон үмхэхдээ загас мэт дуугай

	зөнгөөр амгалант

	Сэтгэлийн минь тодотгол:

	золионд үйхдээ хонь мэт номхон

	хоргүй амгалант

	Бодохуйн минь тодотгол:

	утгын гүнд улайран шунах

	уйгагүй амгалант.

	Үйлдэхүйн минь тодотгол:

	тусын ихэд тухлан шунах

	туйлгүй амгалант

	Би

	Шивэрсэн булаг дээгүүрээ алхаж гардаггүй, 

	тойрч гардаг

	Алжаал үгүй амгалант, 

	Би 

	Шивнэсэн судрын үг давхиж уншдаггүй

	гэлдэрч уншдаг

	Цөхрөл үгүй амгалант, 

	Би 

	Амьдад ач сэтгэхийн цагт

	харам үгүй, 

	Баян амгалант, 

	Би 

	Амьсгаан тоо гүйцэхийн цагт

	харуусал үгүй

	Бардам амгалант!

	1988 оны 7 сарын 6

	1989 оны 5 сарын 28

	 

	2. ӨӨРИЙН ЗОВЛОН...

	 

	Хөлдөөд ирэхээр нь усаа ч өрөвдөн үргэлж зовдог, 

	Хөндий уруудаад мөөрөхөөр нь малаа ч өрөвдөн үргэлж зовдог, 

	Хөсөр ниргүүлээд шороо үмхэхээр нь дайснаа ч өрөвдөн

	үргэлж зовдог Хөөрхий муу лайтай сэтгэлийнхээ

	Хөлгүй өрөвддөг өвчнөөс болоод би

	Хөлхдөг, мөлхдөг энэ орчлон дээр

	Хөвчин бие жаргалтай ч үргэлжийн зовлонтой!

	Өөрийн үр шиг өөрийн санагддаг, 

	Өөрөө би үр нь юм шиг өөрийн санагддаг, 

	Өгсөж манддаг нар шиг бүгдийнх хэр нь миний л санагддаг, 

	 

	Өтөлж гунддаг жам шиг бүгдийнх хэр нь л миний санагддаг

	 

	Өвөрт багтахгүй ч элгэнд багтдаг

	Өлгий буурал газар дэлхийгээ

	Өөриймсөн хайрлах сэтгэлээсээ болоод би

	Өөрийнтэй хүнийтэй энэ орчлон дээр

	Өрөөлд дайж болохгүй «өөрийн» зовлонтой!

	Өргөс нүдэнд орох ШИГ өвтгөх

	Өрөвдөх сэтгэлийн чулуун хуульд сөхрөн

	Өмнө, хойчийн нүгэл бурууг

	Өчиг зөрүүгүй ганцаар хүлээх

	Өмгөөлөгч байдаггүй үйлт найрагчийн

	Өв заяа улаалж төрснөөсөө болоод би

	Өглөө, үдэштэй энэ орчлон дээр

	Өдөр шөнөгүЙ үргэлжлэх үргэлжийн зовлонтой!

	Өнөр олонд «зовлонтой!» гэж хэлэхэд

	Өр заалдсан юм шиг санагдаад

	Өрдсөн улаан гал руу дуугай орчих нь дээр бодогдох, 

	Амьтан олонд «зовлонтой!» гэж хэлэхэд, 

	Авцаа нэхсэн юм шиг санагдаад

	Адасга, ширдэг шиг дуугай халцрах нь л дээр бодогдох 

	Аврал, аюул ангайлдсан хүн чанарын дэнснээс болоод би

	Аз эз чаргууцалдсан энэ орчлон дээр

	Амсхийх завсаргүй үргэлжийн зовлонтой!.

	1988.7.10

	1989.5.30

	Салхит — Хүн чулууны хөндий

	 

	3. ӨЧИГ

	 

	Орчлонд би олон ч биш, ганц ч биш, 

	Огторгуй дор үүрд ч биш, зуурд ч биш!

	Хүн байтугай чулуу бууралтдаг хорвоод

	Хүслээ нөмөрч л жавар хаадаг нүцгэн хөөрхий!

	Нуусан хайр минь хийсэн алдаа шигээ илээ

	Нулимс инээд хоёр минь ч үнэн болохоор илээ!

	Манан бүсэлсэн хангай шиг хааяа дүнсийдэг ч

	Магнайн гурван үрчлээндээ нар хонуулан дүнхийдэг ээ

	Өд сөдөө ч зулгаан зулах жигүүртэн сэтгэлд минь

	Өрөвдөхийн халуун л шатан, нойргүй хонуулдаг аа

	Ганирах гуньхрахын цагт нөхөр үгүйлэх сүүрс

	Гарааны морьд шиг цанхаалан, цээжид цамнадаг аа!

	Олон дунд өнчрөөд, мөрөөссөний урам хугаравч

	Орой намрын навчистай адилыг нь бодон нөмөрлөдөг өө

	Загийн үндэс шиг хайр минь чулуу мөргөвч

	Зам мурийлгүй зүтгэсээр ард түмнээ л зорьдог оо!

	Нүд хужирлах өнгөнд хөл алдахад нь зовниж

	Нүцгэн биед гал зурснаар дулаацахгүйд нь энэлж

	Нүргээн дунд замхрах өнчин хонхон дуу

	Нүүдэл удмын болор шүлэгтээ гунигаа юүлдэг ээ!

	Салхи шиг хуугиа бага наснаасаа би

	Сааринд ургасан шарилж, бутаа ч эвийлэн харж

	Санахын зовлонд дэвтсэн эгшиглэнт бясалгалаар

	Санчиг, зулайгаа агийн толгой шиг цайлгасан!..

	Орчлонд би олон ч биш, ганц ч биш!

	Огторгуй дор үүрд ч биш зуурд ч биш!

	Амьдыг байтугай үхсэнийг элээдэг хорвоод

	Аз заяагаар туйгаагүй минь хохь ч биш, зол ч биш ээ!

	1986.3.4-14

	1989-5-29

	Салхит Хүн чулууны хөндий

	 

	4. БОДОЛ МИНЬ...

	 

	Далай тэнгисийн давалгаа шиг үл тогтох бодол минь, 

	Дархан цаазтай амьтдын үр төл шиг үл тасрах бодол минь

	 

	Арын шоргоолж үүр засах шиг хөлтэй бодол минь, 

	Амьдын хорвоод хүн аж төрөх шиг хөгтэй бодол минь!

	Юунд чи нар болж шатна?

	Юунд чи нохой болж хуцна?

	Юунд чи салхи болж тэнэнэ?

	Юунд чи хясаа болж өнчирнө?

	Юунд чи цөл болж ангана?

	Юунд чи цох болж мөлхөнө?

	Юунд чи шороо болж үйрнэ?

	Юунд чи сансар болж бүтнэ?!

	Газар үндсээр дүүрэн шиг

	Тэнгэр хийгээр дүүрэн шиг

	Хүний амьдрал хүслээр дүүрэн шиг

	Хүй орчлон хяслаар дүүрэн шиг

	Цурхираан тасрахгүй өнжих өдрөөр дүүрэн.

	Цурам хийлгүй хонох шөнөөр дүүрэн

	Залхам ч юм шиг

	хоргодом ч юм шиг, 

	Замбуулин гэрийн голд голомт засаж, 

	Мөр цагаан нэр дулаан элэгдэнэ гэхэд

	Уйлахгүй сэн! гэж аргаар биеэ барих өдөр, 

	Унтах сан! гэж албаар нүдээ аних шөнө

	Яасан ч олон юм бэ дээ!..

	Аяа, үл тогтнох, үл тонилох, 

	Ад мэт аданга, ном мэт номхон, 

	Амьдрал мэт хэврэг ахуй мэт бөх

	Амьд халуун бодол минь!

	Нуух юмгүй илхэн

	Нүцгэн улаан чээжинд дотор минь

	Элгэн замбуулингийн энэлэнгийн тоогоор

	Эдгүй хөндүүрлэн туурсан

	Эмзэг улаан эсэргэнэ минь!., 

	1988.6.4-10

	1989.5.30-8/



	



	«ЭЖИЙ, ААВ ХОЁР МИНЬ...» ХЭМЭЭХ МӨЧЛӨГ

	 

	1. МИНИЙ ЛЭЭ ЭЖИЙ

	Тоононы цамхраа өөд оройн нар өгсөхөд

	Тоотой хүнээ халиатал хүү нь байгаагүй

	Миний лээ эжий

	Тоостын нэгэн жалгаас жолоо сунгасаар ирэхэд

	Тогоотой сүү замхрах шиг, насан намжчихсан

	Миний лээ эжий

	Мээмнийхээ сүүг залгилах гэж нүд аниатай тэмтчихэд

	Мэнэнгийн тал шиг цээжид нь гар төөрдөг байсан

	Миний лээ эжий

	Ач буянаа насаа тоолон яндсаар яваад

	Алгаа дэлгэхэд минь бүтээхгүй болтлоо хорчийчихсон

	Миний лээ эжий

	Магнайг минь үрчлээттэл орчлонд дагаж

	Мантан бор хацрыг минь үнэрлэн ерөөсөн

	Миний лээ эжий

	Мартахад цаазтай, амьдыг өрөвдөх ухаанаар

	Маажих хумсыг минь хүртэл дэвтээн зөөллөсөн

	Миний лээ ижийг

	Маанийн зургаан үсэгтэй бүлээн чулуун дор

	Мандахын улаан нараа нөмрөн оршсон

	Миний лээ эжий

	Золгосны хадаг шиг бэлгэт тэнгэрийн даллагаар

	Зовхио нэвчих нулимсыг минь арчин үлдсэн

	Миний лээ эжий.

	Самбалхүндэвийн энгэр

	 

	Хүн чулууны хөндий 1987.1.10

	 

	2. АСУУН БОДЛОГОШРОХУЙ...

	 

	Цал буурал аав ээжийгээ

	Санахын эрхэнд дуулж сууна даа...

	(Ардын дуунаас)

	Үүлгэрхэн үр наддаа аашаа ирлэхээрээ

	Үгийн цахиур хагалж ч чаддаг

	Үүдээр гараад, ороод ирэхэд минь

	Үрчин уруулаа цорвойж ч чаддаг...

	аавтай байлаа!

	Үүлэнд асах аянга шиг нирхийхдээ ч

	хийдэг л байлаа

	Үдээтэй дараатай судар шиг нам жим болохдоо ч

	болдог л байлаа

	Үйлс урагшгүй юм хийгээд зовхийг нь унагахад

	Үхээд хардаг ч болоосой, чамайг гэж

	санаа алддаг ч л байлаа!

	Тэнгэр тэтгээл нь дэргэдээ хүний хорвоо нь хөөрхий

	Тэнэлгүй олдог үхэл дагуулдаг хорвоо юм хөөрхий!

	Алдуул адуу суманд бүртгүүлчхээд ирэх хойгуур

	Арын хөх одоо тэргүүн гудайчихсан байлаа хөөрхий!..

	Харж суухад мөнх л санагдах хорвоо нь хөөрхий

	Харамгүй хэр нь барих барьцгүй хорвоо юм

	Хамтдаа байхын цагт хагацахаа омтгойддог нь

	 

	Хайрлах, хайхрахаа хожиддог хүний үр бид юм.

	Эртэйн хорвоод эв дүй муутай төрсөн

	Элэг эмтэгдээ нүдэндээ нулимстай ирсэн

	Эгэл загал наддаа хүний замбуулингаас магадтай үнэнч нь

	Эжий аав л хоёр минь мадаггүй байсан юм сан...

	Найгалзаад саглайлцах навчис мөчир

	Намрынхаа сард яадгийг санах минь яалаа, ийлээ!

	Насанд тэнхлүүн явлаа ч амьтан олны үрс

	Нарныхаа хавтгайд яадгийг сэрэх минь яалаа ийлээ

	Дүү хүрэхгүй будааны үр цацахад

	Хөндий дүүрээд ургадаг л хорвоо юм билээ, 

	Дүйцэн үйлээ дүүргээд хойноос нь очиход

	Хөөрхий хоёртойгоо уулздаг хорвоо болов уу, 

	үгүй хорвоо болов уу?..

	1989 оны 4-р сар

	 

	3. ЭЖИЙ ААВ ХОЁР МИНЬ... 

	 

	Хөөрхий муу ааваа нутаглуулсан

	Хөх билүүтийн энгэрээр цасан бударна

	Хөрж, хөхөрч өсгөснийг нь бодохоор хөөрхий

	Хөндий дүүрэн адуугаа үзэхээ болино

	Хөөрхий муу ээжээ нутаглуулсан

	Хөх билүүтийн энгэрээр цасан бургана

	Хөхүүлж, хөтөлж өсгөснийг нь бодохоор хөөрхий

	Хөнөг дүүрэн сүүгээ үзэхээ болино

	Дүү— Будаа тариа хэмжих тагтан хэлбэртэй модон суулга

	Хүүс хүүсхэн хүүрэгтэй хорвоод

	Хүний л энгээр хүү төрүүлсэн

	эжий, аав хоёр минь...

	Цайвас цайвасхан цастай хорвоод

	Цагийн л энгээр найрагч төрүүлсэн

	эжий, аав хоёр минь...

	1987 оны 11 сарын 17, 18a

	 

	«НУЛИМСТАЙ ҮНЭН БУЮУ НАЙРАГЧИЙН ГУЙЛГА» ХЭМЭЭХ МӨЧЛӨГ

	 

	НЭГ. ҮНЭН ГЭДЭГ ҮНДЭС ЮМ

	 

	Үнэн гэдэг хүлэмж хэрэггүй үндэс юм...

	Үнэн газартаа даарч, 

	Хад хаалаа ч, мөс хайрлаа ч

	Хатан эрээрээ хайлуулан зүтгэсээр

	Хан тэнгэртээ гарч ирдэг үндэс юм!

	Үнэнд хүлэмж ч, халамж ч, 

	Үнэгний ов, чонын хашир

	Үлгэрийн шид, гардийн жигүүр ч хэрэггүй!

	Үнэн газартаа халж, 

	Үхэл, амьдралын өрсөлдөөнд халууцаж, 

	Үгүй болох Оршихын тэнсэнд хатамжиж, 

	Үүрд, зуурдыг томон тогтож

	Өөрийн дүрээрээ тодрон үлдэнэ!..

	Үнэн гэдэг

	Газрын халд

	Ган болсон үндэс юм!

	1987 оны 7 сарын 30-31

	1989 оны 6 сарын 4

	Цэцэрлэг — Улаанбаатар — Салхит

	 

	ХОЁР. НУЛИМСТАЙ ҮНЭН БУЮУ НАЙРАГЧИЙН ГУЙЛГА

	 

	Аяа, Нар аа!

	Асан бадрах тунгалаг Нар аа!

	Амгалан их Тэнгэртээ Та минь

	Ая таваа нэг эвдэн, 

	Аргагүй нэГ хилэгнэж өгч үз!

	Аяга сархадын халуунд толгой мэдүүлчхээд

	Агсамнан туйлагч шаврай баньд шиг

	Ааг омгоо нэг тургин, 

	Авирлан цамнаж өгч нэг үз!

	Үлэмжийн дээд өмөг минь!

	Үүлэнд хүрхрэх луугийн хүчит Үнэн

	Үхэрт мөргүүлсэн гөлөг шиг гаслан

	Тоонотын хойморт завилах бүү хэл

	Толгой хоргодох газаргүй

	Хоног хороон бядаж явна!!

	Ариун дагшин Химлай шиг атлаа

	Арга, бачид гэнэгүй торлуулчхаад

	Авьяас билиг мөхөс

	Адаг муу надаас хүртэл

	Аминчлан тус гуйж, 

	Эрдэнэ нулимсаа унагаж байна!!

	Эх мэт өрөвч болохоороо тэр болов уу хөөрхий

	Үндэс мэт өгөөмөр болохоороо тэр болов уу.

	Элбэрэх, энэрэхийн зовлонд үргэлж нуруу болж

	Эцэсгүй хотойж, эцэсгүй гүдийдэг болохоороо тэр болов уу

	Эрхт дээд Та минь соёрхож нэг хайрлаач

	Алаг орчлонг өвөртлөн

	Алаггүй ээгч Нар аа!

	(Юу болж байна даа, энэ чинь?!)

	Юм болгоныг хүн тэсэж болно, 43


Аянга ч хэлтлэхгүй хясаа шиг үнэнийг л

	Авлигатай, эдтэй нь аарц шиг нухан

	Гарын зугаа хийхийг л тэвчиж болохгүй

	Аяа, 

	Аймшиггүй шударга, дув дуугай Нар минь, 

	Ажиггүй мандвал, гал халуун Нар минь, 

	Амирлангуй хөх тэнгэртээ Та минь

	Аргагүй нэг тавтиргүйтэйн шилгэж

	Амьтан хүмүүст ингэж нэг хашхирч өгч үз:

	«Ай, хүмүүс ээ!

	Амтай нь ангайцгаа, 

	Уушгитай нь уухилцгаа, 

	Нуруутай нь нумлацгаа!

	Үүлэнд хүрхрэх лууны хүчит Үнэн.

	Үхэрт мөргүүлсэн гөлөг шиг

	Үүд, хаяанд чинь гасалж дуулдана, 

	Юу болж байна, та нар?! гэж

	Адгуухан, ааглуухан нэг хашхирч

	Айлгахын чанадаар айлгаж өгч үз!..

	Аяа, Нар минь, 

	Амьдын бүү хэл, үхсэний өмөг нар минь!

	Үнэн уйлж байна!

	Үүлэнд хүрхрэх лууны хүчин төгс атлаа

	Үхэрт мөргүүлсэн нохойн гөлөг шиг гаслан

	Гомдлын нулимс унагаж байна!..

	Яргайт 1987 онц 8 сарын 4

	 

	ГУРАВ. АМЬ ЯАХ ВЭ, ХОХИРВОЛ ХОХИРОО Л БИЗ.

	 

	(Д. Буянтогтох-д)

	Амь яах вэ, хохирвол хохироо л биз, 

	Аминаас үнэтэй янаг минь гэвэл, 

	Ариунаар барилдаж, бузар булайн тоосноос

	Алалдан хамгаалдаг амьдралын Үнэн шүү!

	Ухаан, мунхаг хоёр үл дийлэлцэх хорвоод

	Улайж, цайрсаар элэгдэх нүүрэн цаанаа

	Өдөртөө хэд үхэж, хэд сэхэхэд минь

	Ус шиг урсгаж, уул шиг тонгойдог нь ҮНЭН шүү!

	Дайртай бор даага шиг байхаас минь

	Давирга даах яс суулгасан ташуур минь ч ҮНЭН, 

	Давхиа эхлээгүй өглөөгүүр хазаар булаах амыг минь

	Даланд наалдтал эргүүлсэн жолоо минь ч ҮНЭН

	Өөхөн зүрхтэй ч чулуун санаатай улс дунд

	Өнчрөн гутарч явахад минь гуниг цагаалж, 

	Бөртийх ч сүүдэргүйгээр сэтгэлд бүтэн торойдог

	Бөх цагаан Алтай хан минь ч ҮНЭН!

	Амь яах вэ, хохирвол хохироо л биз

	Аминаас үнэтэй янаг минь гэвэл

	Ариунаар барилдаж, бузар булайн гараас

	Алалдан харамладаг Үнэний гэгээ шүү!

	1987.8.5 Яргайтын ам

	1989.6.14 Хүн чулууны хөндий 

	 

	ДӨРӨВ. ДУНИАРТ ХӨХ ДЭЛХИЙ ГЭНЭТ СҮЙДЭЖ...

	 

	(Арван дөрөвт шүлэг)

	Дуниарт хөх дэлхий гэнэт сүйдэж

	Дуртгалын нулимст нүдээ сүүлчийн хүн анихад ч

	Хүйлэн хоосны хумхи, тоосон дунд

	Хүний чандар сахин үлдэх сүнс Үнэн минь

	Цастын арслан ч шоргоолжинд бариулдаг

	Цагт орчлонгийн жамд ноёлуулаад сиймийхэд минь ч

	Цэх онох суманд цээргүй сийчүүлэх бай

	Чээжний гүнд минь нар аргамжин хонуулна!

	Өдөр хоног эцэсгүй өнгөрөвч

	Өнгөрч өгөхгүй мөнх шаналлын уурхайд

	Өм өм эмтрэх эмзэг сэтгэлийн минь цул хонхыг ч

	Өд шиг нисгэн өргөж, тэнгэртэй ширнэ!..

	Өмөг хайхад тэнгэр ойртуулдаг ҮНЭН минь!

	Өглөг, золионд зоригжиход зул болдог ҮНЭН минь!

	1987. 9. 12.

	1989.6.15 Хүн чулууны хөндий 

	 

	«ГҮРЖ ХӨГ» ХЭМЭЭХ МӨЧЛӨГ

	 

	1. КАВКАЗ

	Гуураа унжуулсан нуган үрээ тэврээд

	Гурван есийн хүйтнээс нөмөрлөн суугаа өтгөс шиг

	Өмөг дулаан Кавказын уулс тэнгэр дор

	Өдөржийн газраас сэтгэл хурайлна...

	Өрвөлгөө сэвээгүй бүрзгэр ангаахай шиг

	Өндрөө гүйцээгээгүй намхан толгоддоо

	Өвдгөө дэвсэн өндийлгөж

	Өвөр өөдөө асаан дэнхийлгэж, 

	Өлмий цагаан тэнгэрийн өлгийд бүүвэйлнэ...

	Залбиран хавсарсан алга шиг халуунаар эвсэж, 

	Зай зайгаа эзлэн цоройсон

	Заяаны тотго шиг Кавказын уулстай би

	Зартай монголынхоо буяны дөрөөгөөр 

	Ерөөл тохион тэврэлдсэндээ

	Ертөнц багтаамгүй баярт булхана...

	II

	Их нь багаараа бага нь ихээрээ дутдаг

	Ивээлийн алга хорын үндэс дарж хонодог

	Эжийн өвөр шиг түшигт хорвоо дээр

	Ижилгүй тасарсан Кавказын уулс аа!

	Эргэх нартын амьтан юмс

	Эв эвдээ л нийлэн байж дүүргэдэг

	Энгүй орчлонгийн жаварт зайнд ганцаардахдаа

	Эдгүй уудам монголын их талыг

	Энэлж хатталаа санадаг л байх даа, та минь!..

	Дэлхийг бүтээлцсэн хоёр их дэвжээ болохоороо

	Дэлгэр монголын тал, Кавказын уулс хоёр

	Байр байраа орхин одож

	Байсан зайтаа эзгүйчлэх аргагүй...

	Бэтгэртлээ хайрладаг хэн нэгний

	Гал халуун чээжинд л орж, 

	Бээр холын ганцаардлаас дүр хувилан ирж

	Гансралаа тайлахаас аргагүй!.

	Залбирч, өөдөө харсан зүрх шиг, 

	Замбуутивийн насан зул Кавказ аа!

	Заяаны зайд өвгөртлөө харуулдсан

	Захгүй их монголын талыг чинь

	Найрагт дэвтсэн хөлчүү чээжиндээ өлгийдөн авчирч

	Нар бэлчсэн хормойд чинь залган зүйлээ!..

	Ганиртлаа эдэлсэн ганцаардлынхаа ганг тайлж

	Ганхаж үзээгүй хөглөгөр биеэ ганхуулан нэг хөлсөж, 

	Галав юүлсэн ч эвдрэхгүй хөвчин төрхөө ч эвдэн нэг хөл алдаж, 

	Газар, тэнгэрийг нийлж тэлтэл

	магнай тэнийн дэвхцэж үз дээ, 

	Их нь багаараа, бага нь ихээрээ дутдаг

	Ижийн өвөр хорвоо дээр

	Ижилгүй тасарсан Кавказын уулс минь!

	 

	III

	Өрлөг, сүрлэг Кавказ аа!

	Өр нимгэн, хүчин догшин оргилд чинь

	Өмөг их тэнгэртээ сөгдөх мэт сөгдөн, 

	Өлмий бэлдээ дэлгэсэн хад чулуудад чинь

	Өчиг өргөн, шад сийлэх минь:

	Цас нөмөрсөн цагаан оройд чинь хүртэл

	 

	Цайвар, бор өнгө зэрэгцэх алаг хорвоод

	Ам гарах цээртэй

	Андгайлж болох үг гэвэл:

	Хайрлах сэтгэлээ л дэвсэж мацахгүй бол

	Хангарьд болж нислээ ч, 

	Хар хорхой болж мөхлөө ч

	Оройдоо гаргахгүй Кавказ!

	Хан Хурмаст хөмөрчхөөгүй, 

	Хатан дэлхий хөрвөчхөөгүй цагт

	Хар буруу элэгтийн

	Хөлийн дор орохгүй Кавказ!

	1986 оны 7 сар 1989 оны 6 сарын 21

	Тбилисс— Москва Улаанбаатар

	2. АРАГВА

	Өстний цээжинд онилсон сум замдаа

	Өмнөөс нисэх суманд тас хяргуулаад

	Хясал, хорсолд хахахынхаа эрхэнд

	Хясаа чулуу мөргөн цойлох шиг

	Эрчит цагаан Арагва сүүдэрт хавцлаар

	Эвхрэн, сунан үсэрнэ

	Уулын хадан хормой хэмлэн

	Урхиран, хүрхрэн цовхорно...

	Түүх цуучсан жартгар өвгөдийн илдтэй

	Түрмэг, эрмэг илд хатгалдан хангинах шиг, 

	Хэрцгий догшин өстний цустай

	Хилэнт догшин гүрж цус холилдон хөөсрөх шиг

	Жигүүрт цагаан Арагва хүүшт ангалаар

	Жирэлзэн, баралзан шуугина

	Барс хүрхрээт давалгаагаа бут шидлэн, 

	Бараан түүхийн хуучийг даран улина...

	Өвөгт цагаан Арагвайн урсгал

	Өнгөрсний шархыг аньтал ариулжээ

	Өндөр Кавказтай эн тэнцүү алдрыг нь

	Өдөт монгол шүлгээр мялаах л үлджээ!

	Хэвнэгээ ч дэлдэх гүрж эрийн зүрх шиг

	Хэм эрдүү Арагва гол оо, 

	Зай цухал замбуулинд агсрах

	Заяа цагаан эмнэг ус аа!

	Өвс ногоотойгоо үлдсэн онгон газаргүй

	Өвчүүлж өвчүүлчихсэн хөөрхий дэлхийд

	Өчнөөн гол горхи хар шавраар урсаж

	Өрөвдөж уйлаад ч тусаа барчихсан ч гэлээ

	Уулсын магнай Кавказын мөснөөс

	Ус нэрээ цуурайтуулан эхэлж

	Уухай түрлэг шиг уруудсан янзаараа

	Урдах галавуудыг туулаарай даа!..

	1989 оны 6 сарын 21

	Тбилисс-Арагва -Яргайт-Салхит

	 

	3. ИЛ ХЭР НЬ ДАЛД ГҮРЖ

	Хавцал, гуунд нуугдсан гацаа нь ч

	Хан тэнгэрийнхээ алганаас бүгдэд ил Гүрж, 

	Хадан уулсынхаа зулайд шигдсэн нуурын нь жараахай ч

	Хангалуун амьдралын «там»-д уйдагсдын хорхойд ил Гүрж

	Аадрын шаагиа шиг бүжгийнхээ ааг омогт ч

	Амссан зовлондоо цурхирсан нулимс нь ил Гүрж

	Азарганы дэл шиг намирсан унжгар удын нь мөчирт ч

	Амиа дүйж гэтэлгэсэн аюулын нь гуниг ил Гүрж

	Үзэн ядсан шиг үзэн ядах хилэнт билиг, 

	Үхэлд хяргуулан уналаа ч илдээ тулсаар нурах «чөмөг»

	Үйл заяагаар барилдсан эвийн нөхөдтэй ханилахдаа

	Үнэн голоосоо хайрласан шиг хайрлах суу төгс Гүрж

	Зоргоороо дэлхдэг зовлон ч эс олзолдог орчлонд

	Зориг, тэмцлийнхээ үнээр зай олж, 

	Хал гүйцээсэн уулс шигээ нүдэнд ил тусавч

	Харь сэтгэлгүй чээжинд далд хайрлагдах Гүрж!

	1987. Тбилисс-Яргайт

	1989.6.19. Салхит

	 

	4. ҮНДЭС БУЮУ АРГАМЖААТАЙ ТАХИА

	«Хүнд хамгийн хэтүү юм сайхан эх оронтой байх. Учир нь гэвэл, сайхан эх орныг хамгаалах, сайхнаар нь хадгалах, сайханд нь сайхан юм нэмэхэд хүнээс хүнд баймгүй, хүнээс гарамгүй их хүч нэхдэг»

	(1986 оны 7 сарын 30-ний өдрийн тэмдэглэлээс) 

	Эрдэм номын эх хэмээдэг ч үсгийн цагаан толгой «А» үсгээс эхэлдэг шиг хүн толгойтой бүгдэд ертөнц гэгч эх орноос нь эхэлнэ.

	Хүнийг чухам хүн болгодог, хүн нэрээ сахин явахад нь гол ноён нуруу болдог юм нь хүний элгэн сэтгэл, гэгээн оюун хоёр байдаг аваас хүний сэтгэл, оюун хоёрыг хүнд буй болгож, хазайшгүй хатан чанар суулгадаг юм нь эх орноо хайрлах хайр!

	Эх орноо хайрлах, хамгаалан тэмцэх хүчин билгээ заран мандуулах хоёргүй сэтгэл хүнд төрөх мөчөөс л хүний хүн болох түвэгтэй урт аян эхэлнэ. Хэрэв зээ эх нутагтаа хоргодох, өмөглөн өндийлгөх, амь нас, ахуй биеэ үл хайрлан сүйтгэх ариун цагаан хүсэл сэтгэл хүнд эс төрөх аваас тэрхүү хоёр хөлтэй, хохимой толгойтой амьтан хэдий чинээ ч урт насал, хэдий чинээ ч урт зам, ус харгуй гатал, ХҮН хэмээн өргөмжлөгдөх суу чанарыг олж эс чадна.

	Хүний жинхэнэ хүн болон сүндэрлэхийн үндэс сурвалж нь эх орон, элгэн түмнээ хайрлан зүтгэх харамгүй хайрын гүнд л ярган далдардаг ажээ...

	Гүрж нутгийн уул ус, хангай хавцал, тариа жимс, уурхай орд, гацаа шилтгээнийг харан бодохуй эрх буюу ийм бодол чээж хавна.

	Бодохуйяа, Хүн гэдэг хоёр ч эжийн үр юм санж. Нэгд гэвэл, эх орныхоо агаар шороо ахуй төрхийн үр, хоёрт гэвэл тээж төрүүлсэн буянт эхийнхээ үр аж! Би уултай устай, тал хөндийтэй, онгон дагшин хөрс шороотой монгол нутгийн «унага» болохоороо

	Кавказын их уулс дээгүүр жигүүр дэлэн нисэж, бэл хормойд нь бэдэрч бүдэрч явахдаа, «Хүн гэдэг хангай дэлхийнхээ үр ураг» гэдгийг үхэн хатан сэрлээ. Гүржийн намба ёс төгөлдөр, жудагт сайхан эжийг хараад? тэд нар яг л миний эжий шиг, хүний олон үрст эхийн нүнжиг, эхийн сэтгэл үүсгэн, хайрлан тойлж буйг үзээд хүн бидэн хүний л үр шүү дээ! Хүмүүс мин, хэн маань ч бай ялгаагүй, мал маллаж мах зулгаадаг ч бай, тариа ногоо ургуулж таваг дүүргэдэг ч бай үйлдвэр үйлдэхүүн эрхэлж өвчүү цорой тосоддог ч бай ялгаагүй, адилхан л хүний мах цусны тасархай, адилхан л хүн болгон өсгөсөн ачит эхийнхээ алаг үр шүү дээ!

	Ээ дээ, ачит эхийн алаг үрс минь аядаж хичээж л үзээрэй дээ, амьд яваа насан туршаа үргэлж хүний үрс, хүн төрөлхтний алдрай сайхан удам хойч хэвээр байж үзээрэй дээ! Үрийн үрд үргэлж ахан дүүс амраг садан байж жаргал зовлон алагласан аж амьдралаасаа жаргалыг нь ахиухан уртасгах тэмцэлдээнээс нэвт санаагаар нийлэн зүтгэж, нэг нэгэндээ эвийн халуун гараар элбэрэл дэм болон явцгааж үзээрэй дээ гэж гуйн уйлмаар санагдав.

	Сайхан бодол голдуу сайхан юмнаас үүддэг. Гүрж нутаг хүний дотор ариусгах, сэтгэл тэнийлгэх, энх тунхын үйл бүтээлийг эрэмшин хүсүүлэх хутаг хайрлах хишигтэй орон газар юм. Ийм сайхан эх орныг гагцхүү үнэн голын хайр, биеэ хайрлалгүй уухайлах чин зүтгэл, алмас эрдэнэ мэт бат хатуу хүний мөсөөр л батлан сахиж чадна.

	Гүржийн уулсын энгэр бэл хөндий хоолойд нүдээ бэлчээж,  бодлоо хумин хураангуйлж явахуй уяатай, аргамжаатай амьтад олонтой харагдана. Үнээ, ямаагаа бүү хэл гахай, тахиагаа ч аргамжсан үзэгдэнэ. Аргамжаатай тахиа хараад инээх нь инээж, гайхах нь гайхах л байх. Миний хувьд бол, «таваг дүүрэхгүй мах, тагш дүүрэхгүй шөлөнд нь» шунаг санасандаа аргамжсан бус, Эх нутгаа хаяад явчих вий, эх орныхоо «аргамжаа»-наас алдуураад төөрчих вий!.. гэж хар буун айхдаа аргамжсан байхдаа гэж бодогдоно. Эх орноо гэх элгэн халуун сэтгэл, эрэмгий халуун зориг Гүрж түмний аж төрөхүйн үндэс гэдгийг нутад мэдсэн болохоороо тэр биз дээ, хөөрхий!.. Үнэндээ тэгээд ч хүний хүи болохын үндэс нь эх орноо гэж эс биеэ золих, ард түмнээ гэж амь голоо тасдах хайранд нь оршдог шиг өд сөдтэй, даль далавчтай амьтдын ч жигүүртэн болохын үндэс нь эх нутгийнхаа эгэл боргил шим чанарт идээшин хоргодох сэрэл сэрэхүйд оршдог байхаа ч юуны магад даа...

	 

	 


«ӨМӨГ ТӨГӨЛДӨР НАРАН ДОР...» хэмээх мөчлөг

	 

	Түлээний хар

	Хөөргөнд ороогүй юм шиг болхи толхи

	Хөсрий хөх төмөр хэвээрээ

	Хөөрхий муу балт хар сүх

	Хөдөө, хотгүй айлын түлээн дээр хэвтэнэ

	Хуй гэрт далд дам хийж

	Хурц хангинуур шиг нандигнахгүй, 

	Хулгай зэлгийд алдана гэж айхгүй, 

	Хур, наранд ялгаагүй гадаа л хаяна

	Нарс хусанд хээ хуар товойлгох

	Нарийн сийлбэрт хэрэглэхгүй, 

	Хөрөө даагаагүй яр, ур хагалж

	Хөрөх, зутрах өдрөө гал залгана...

	Хөөрхий муу балга хар минь дээ!

	Хөөс, тоосон дунд дэрвэж явах үедээ

	Хөл дороо чамайг тээглэхгүй л бол

	Юм байна гэж харахгүй л явж дээ!

	Хөрстийн эргүүлэгт өөд уруу шидүүлээд

	Хөлхтэй нүдээ цагаалаад хартал, 

	Хөндий цагаан чээжинд бодол үндэслүүлэх юм

	Хохийж зэвийж хэвтдэг чи муу минь л байна даа!

	Уйлан хайлан сэтгэлээ шороо мэт гишгүүлэвч

	Уйтай харанхуй амьдралаас гэгээ горь олдог

	Хөх хатын балт шиг хээ гоогүй шүлэгтэй

	Хөдөөвөр найрагч надтай адил нь ганц л чи юм даа

	Хурц сүх шиг чамайг нандигнаж

	Хуй, гэрэнд далд хийж хадгалахгүй

	Худал үнэнд элэгдэнэ, эмтэрнэ гэж

	Хуруун чинээн ч сэтгэл зовохгүй

	Нарс, хусанд хээ хуар товойлгох

	Нарийн сийлбэрт чамайг үгүйлэхгүй, 

	Гадаа, гэргүй даарахын зовлон нөмөрч

	Галд түлээ хийх болоход л эрхгүй санана!

	1988

	 

	ХӨӨРХИЙ МУУ ЛИ-БАЙ АХДАА

	Тунгалаг, гэгээн сэтгэл нь

	Тураг туучсан шанд шиг булингартаж

	Учир цагаан амьдын хорвоогийн

	Учир ээдэн бүгэхэд

	Хөх гал маналзсан сархад

	Хөрст олж гишгэхгүй болтлоо балгачихдаг

	Хөөрхий муу ах минь

	Хөлгүй их усыг тэнгэр гэж андууран

	Жирс жирс хөвөх сартай нь тэврэлдэх гэж ороод

	Живээд үхчихсэн нь үнэндээ, хөөрхий!

	Өрөвдмөөр томоогүй ах минь дээ!

	Өлсөж ундаасаад ирэхээрээ

	Өвс идэж, ус уух нь адилхан, 

	Цагийн сүүлэнд тогоо тослохоороо

	Цайх яс нь адилхан

	Ямаа, тэмээ хоёр ч

	Ялгаа зааг нь жишээнд явдаг хорвоод

	Тэнгэр, газар хоёрыг ялгахгүй

	«Тэнэг» гэж шоолуулан, 

	Хөлгүй хар ус руу яваад орчих хүн

	Хөөрхий дөө, та бид хоёр л байх даа!..

	Хөгтэй ч гэсэн хайртай ах минь дээ!

	Хөлчүүрээд нэг дургихаараа

	Дэлхийг ч чамладаг ах минь дээ!

	Амьддаа сайн нэр ч үгүй, 

	Авгай, хүүхдэдээ нэмэр ч үгүй

	Авьяас билиг найрласан шүлэгтээ

	Адгийн наад захын шан ч үгүй, 

	Амьтны гол зогоодог амуу будаа шиг

	Амтай бүхний хүслэн болж

	Ард хотлоор зард тарсан

	Алдар гавьяандаа хүндлэл ч үгүй, 

	Анирхан хорвоог ганцаардан туулахдаа Та

	Амин чээжиндээ юухан бодож явсан бол доо?!

	Элгэндээ хонуулдаг нартай

	Ээрэм талынхаа тоосонд цаддаг идтэй, 

	Агуу үнэний үндсийг

	Амь тавин хамгаалсан найргаараа

	Алс хойчид тантай заяа барилдах хувьтай

	Амарлихуйн сүсэгч монгол дүү

	Араасаа дагуулснаа мэдэж явсан болов уу даа?!

	Зайтай цагийн завсар хавчуулагдсан ч

	Заяа төөрөлдөөгүй ах минь ээ, 

	Хөлчүү халуун үгээ та минь орхиж

	Хөрсөн дор амар жаргаад удсан ч, 

	Хөврөх хоногийн үл эцэгч улаагаар

	Хөхрөгчид би ирээд удаагүй ч

	Хөөрөх, хуучлах яриа зөндөө их нь

	Хөндий чээж хаваад амраахгүй юм даа!..

	Ай хөөрхий, ухаант ах минь

	Амьтны хорвоо ч сонин юмаа!

	Дэлхийг нэгжээд олоогүй эрдэнэ

	Дэрлэж хоносон газрын дэлэм зайн шороонд

	Дээлийн хормой дор нуугдаад хоцорчих ч байх л юм.

	Дэргэдээс холддоггүй аймхай гөлөг

	Дээр дооргүй эрхлүүлээд дасгачихаар

	Дэндэж давраад, омог зориг төрж

	Хуруу тас хазчих ч байх л юм!

	Эрх чөлөөнд сэтгэлгээ нээсэн яруу найрагчийнхаа

	Элгэн санааны үгнээс зорилго буруулан, 

	Энэлэлд буцалсан халуун сэтгэлээр нь

	Гараа угаачих ч байх л юм!..

	Тал ч тосох, ангал ч тосох

	Тахийн зоо шиг бидэр цоохор хорвоод

	Тавтай таатай амьдарна гэдэг ч

	Үхээд сэхэхээс хэцүү дэгээ, ах минь!

	Нар шарахаар хур хүсдэг

	Хур шаагихаар нар хүсдэг, 

	Найрлаж суухдаа ч тухаа олохгүй хүний олонд

	Намжир тааруулна гэдэг ч

	Найрагчийн зоргоор биш дэгээ, ах минь!

	Насан нялхаас нь үсийг нь цайтал

	Найргийн сүүгээр угжин сүлэвч

	Хүйтний үзүүрээр л санаа буруулах тэдний

	Хүсэл, бодлыг нь цайлгана гэж үгүй дэгээ!..

	Тэглээ гээд яах вэ, ах минь

	Тийм л алаг хорвоо! 

	Сүүдэр гаргадаг нартай нь үнэн ч

	Сүүрс алдам сайхан нь ч үнэн алаг хорвоо!..

	Хөлгүй усыг тэнгэртэй андуурахад тань

	Хөх инээддээ хахаж суусан улсаас

	Хүний урамд өнөө

	Хумхын тоос ч үлдээгүй байхад

	Заргүй билгээрээ зад туйгасан Та

	Замбуулинг бөхийлгөсөн шүтээн явна

	Тийм л алаг хорвоо!..

	Сэлүүн хөх тэнгэрээс өөр

	Сэтгэл түших ханьгүй, 

	Сийрс, хулсан шаахайнаас өөр

	Зовлон «зөөллөх» нөхөргүй

	Хөөгдөн, туугдан явсан Та

	Хөвчин дэлхийд хөсөрсөнгүй

	Хөлдөж, хөшиж айлгадаг

	Хөөрч, гэсэж баярлуулдаг

	Хүний сэтгэлийн аглагт

	Нигүүлсэхүйн үр тарих

	Хөлгөн найргийн мөнх анжсыг Та

	Хөндий, талын малчин удмын найрагч надтай

	Хөл солбилгүй чирэлцсээр л явна, 

	Тийм л «алаг» хорвоо!..

	Ай хөөрхий, ах минь!

	Аминчилж харин шивнэхэд

	Тэнэсээр дууссан ч хайраа дуусгаагүй

	Тэврэх биеэ элээсэн ч заяагаа салгаагүй

	Тэнүүн, дагшин эх нутгаас тань таныг

	Тэнгэр саран элчээрээ дуудан аваачсаныг

	Үлэмжийн нууцлаг энэ хорвоо дээр

	Үнэн гэж үнэмшдэг хүн гэвэл:

	Үхсэнээс Та өөрөө, 

	Үлдсэнээс ганц би л байх даа, чааваас!..

	1986 оны 6, 7-р сар

	1989 оны 6 сарын 25

	Онгодын хуримт сайн өдөр, Хишиг түгээлт хийдийн шороо чулуун тууринаа сэтгэлийн гаслалыг хүрхрэв.

	 


НАЙРААС ИРЭЭД ХАЛТАРТАА БИЧСЭН ШҮЛЭГ

	Аль вэ, Халтар минь хажууд хэвт!

	Аниргүйг цочин битгий хуц!

	Эзэн би чинь хөлчүүрхэн явна, 

	Эрхбиш нэг удаа тэсэж үз!

	Эгшигт найрагч билэг танхай

	Рязани нутгийн аялгуут гургалдай

	Эрхэм анд Сергсй Есснин

	Хайртай хүдэртээ шүлэг бичсэнийг

	Халтар минь чи мэдэхгүй байх!

	Оронд унтдаг, алдарт жүжигчинд эрхэлдэг ч

	Орос хүдэр чамаас минь чанга хуцахгүй, 

	Эрдэнэт ятгын хөг хоолойд таарвал

	Рязани андаасаа бн дутаж дуулахгүй!..

	Уудам хорвоод хоёулхнаа юм шиг

	Ухаанд орсноо л зоргоороо хөөрье

	Хөлчүү нүдэнд тэнгэр ойрхон харагддагийг

	Хөөрхий анд минь чи мэдэхгүй байх даа!..

	Архинд би согтсон бус аа!

	Амаа чи хамхиж чадахгүй байгаа бол

	Адистид онгодыг сархад согтоож дийлдэггүйг

	Амьд бүхний чихэнд дуулдахаар

	Адтай чангаар хуцаад нэг өгөөч!

	Найрын ширээнд нэгэн бүсгүй л

	Намуухан асах хүслэнт нүдээр

	Над уруу хаврын од шиг ширтсэнийг

	Насаараа би мартах аргагүй нь!

	Салаад явахдаа, — Уулзана аа! гэж

	Сарнайн дэлбээ шиг уруулаар шивнэж

	Сайхан гараараа хацрыг минь илэхэд л

	Санаа сэтгэл мансуурч орхилоо

	Хархүү нь тэргэл хажуугаас харчхаад

	Халамцуу нүдээр муухай хялайж, 

	«Солгой гараараа л няц дэлсэнэ!» гэнэ шүү, 

	Согтуу мөртөө ухаан тавиагүй золиг чинь!

	Аливаа Халтар минь чи хуцахаа яачхав аа?

	Анир гүмд би уйдаж хоцорлоо!

	Найрагчийн сэтгэл сархданд согтдоггүйг

	Нартад дуулдахаар хуцаад нэг өгөөч!..

	Ай муу хөөрхөн Халтар минь!

	Арвайн нялх түрүү соёолох

	Аагим зуны сүүл сар шиг

	Амьсгаа чинь юутай энхрий юм бэ?

	Аливаа, наадах хошуугаа өгөөч!

	(Монгол хүн нохой эрхлүүлдэггүй, 

	Морины, хошуунд л хацраа наадаг ч)

	Хусны мөчир нүүр шүргэх шиг

	Хошуу чинь юутай зөөлхөн юм бэ?

	За яах вэ ээ, «энэ муу согтуу!» гээд

	Заяаны эзнээ чи тоохгүй байх шив!

	Асар монголын хоймор завилсан

	Авьяас тэнгэртэй хөвчин найрагч

	Аялгуу монгол шүлгээ бэлэглэн

	Амьд яваа нь яамай даа! гэж

	Агшинд ч чи баярлахгүй байх шив!

	Тэглээ гээд чамдаан би гомдохгүй, 

	Тэнэг гэж чамайгаа хараахгүй, 

	Найртай, найргүй ч заяат хоногтоо

	Наргин дуулсаар нисэн одно оо!

	1969, 1978, 1982

	 

	НҮД

	(Сургаал юугаар нь нүд нээсэн өлзийт өвөө

	Балдан маарамба агсны эрдмийн дурсгалд)

	Судрын тоос шигүүлсээр мэлмий бүрхсэн ч 

	Суугаа газраасаа нутгийн хил хардаг

	Суу далд монгол өвгөний

	Сур мэт элдүүрт, амь бөх үгээр

	Сульдахгүй мэргэн хараа хийж, 

	Сургаар мэдэх амьдралын харгуйд

	Суудал холбилохгүй мөчир олж завилсаар

	Нартын талыг барлаа!..

	Сурсан юм нь л судар шагайдаг

	Суунги, залбирангаа тэр өтгөс

	Гэрийнхээ гадаа ямаа мөргөлдөх чимээнээр

	— Чаа! гэж чимээ өгөн өндөлзөхөд, 

	Эхгүй өнчин дахлай мөрГөж зогссон 

	Эвэр нь сэрийсэн далигар сэрх

	Гэнэт мөргөлдөхөө больж, 

	Гэмээ мэдэн дүрлийдэг сэн!

	Гэр дотроосоо л чимээдэхэд нь

	Гэмт мал гэмээ мэдэн, 

	Гэмшилд бантан дүрлийдгийг нь бодоход, 

	Маруухан дуутай ч миний буурал өвөө

	Малд хэлтэй л шидтэн байж дээ!..

	Халхын хавтгайд хаалгагүй түрүү

	Хангарьдын гуурст хүлэг

	Хүүхэд, хөгшид ноолсон ч хөлөө эс солбин, 

	Хөл зөөлгүй хүлцэн

	Тураг биеэ хагсраан

	Туурай хатаан үүрэглэхийг

	Айл саахалтын газраас

	Амьсгаа юугаар нь мэдрээд, 

	«Ээ дээ хүүхэд минь, 

	Эрдмийн дээд нь— номхон, 

	Эдийн дээд нь— зөөлхөн шүү!» гэж

	Алтайн оргил шиг цагаан сахлаа

	Аядуу талбиу илдэг сэн!

	Хожмын энэ өдөр одоо бодоход, 

	Хоёр чихнээс минь хонх уягч

	Хором ч амраахгүй энэ үгс

	Уурласан барсынх шиг омог шарыг минь

	Усны урсгал шиг илбэн хүлхсээр

	Хонь шиг номхруулж дээ, намайг!..

	Жавар хагалдаг уул шиг

	Жаргах учирт ухаан тэргүүлж, 

	Түймэр хаадаг ус шиг

	Төөрөгдөх учирт хөл хорьж, 

	Идэх, унтахыг хойш чандалсан, 

	Ичих, гэмшихээр «хоолойд хутга тавиулсан

	Илд мэт ирт

	Тос мэт мөст

	Тогдгор бор өвөө минь, 

	Ачийг мартах, 

	Атаанд үсээ цайлгах

	Бэрхийн үзүүрээс зориг туйвахыг

	Биеэс минь дайсан мэт үлдэж дээ!..

	Эрих маани уншингаа Та минь

	Эгшигт монгол хэлэндээ

	Үнэний чөмөг чамарлаж, 

	Эрдэнийн зургаан утгаар

	Эмийн чанар төгсгөн аршилж, 

	Асрахуй, Өршөөхүйн хүлцэл хатуужлыг

	Амьсгаа тасартлаа дуугай үүсгэж, 

	«Угтаан цагаан хүний хорвоод

	Учирсан бүгддээ тусыг түрүүл!..

	Адраад давдаггүй, амьсаж давдаг орчлонд

	Амьдын эцэс нэг!.. Учирсанд тусаа түрүүл!..

	Эргэх цагийн мөнх хээнд

	Энэрэхүй чанараар л дагнаас шир!

	Сэрүүн хөрүүт давамгайлах шөнөд нь

	Сэтгэлийн мөсөөр л зул өргө!..

	Ариун лянхуа үнэнийг олоход

	Өрөвдөх сэтгэл л нүд!

	Амиа хомголзох хазгайгаас тэгшрэхэд

	Өглөг сэтгэл л түшиг!» гэж

	Ам нээх тоолонгоо захисан тань

	Амьсгаа авах тоолон бодогдон

	Амь золгосон элэнц усан— 

	Алтайчдын голын минь шуугиан шиг

	Чихэнд хононо л!..

	Буурал үнэний мөрнөөс

	Хуруу дарам ч халтиралгүй

	Буцах хоногийн дотор, хоромд ч

	Хүн ёсноос хазайлгүй

	Буянт хорвоогийн хишгийн ам даасаар

	Нүд анихаараа бардах

	Нуруу надад суулгасан

	Нүнжгийн сан өвөө минь ээ!

	Гишгэсэн газраас минь гэгээ гийхгүй ч, 

	Гэмийн сүүдэр хорхойд ч тусгалгүй

	Гэр хотолдоо ачааг нь дэмнэлцсээр

	Нартдаа нийлэх нь ээ, би тань!..

	1986 оны 11 сар. Салхит

	1989 оны 6 сар. Хэрлэн мөрний хөвөө

	 

	ӨМӨГ ТӨГӨЛДӨР НАРАН ДОР... 

	 

	Өмөг төгөлдөр наран дор

	Өдөр ч тасрахгүй, шөнө ч тасрахгүй, 

	Өнөр жилүүдийн тоост тойрогт бэдрэхээр

	Өлгийнөөсөө сугарахад, ачлах ч нөхөртэй, алалдах ч дайсантай

	Өмөг төгөлдөр наран дор би

	Өрөвдөх сэтгэлээ хорхойд ч дэвсэнэ

	Өр нимгэн зэмээр ширээсэн

	Өшихийн илдийг биедээ ч далайна

	Өмөг төгөлдөр наран дор би

	Өвс ногоо шиг ганхахдаа ч ганхана

	Өвч цохио шиг сүүхийхдээ ч сүүхийнэ

	Өвгөдийнхөө үнэн, домгийг хэлэндээ ширгээнэ

	Өмөг төгөлдөр наран дор би

	Гэрээ тойроход л дэлхийг тойрно

	Өлзий тэгш ардынхаа ач хариулахад л

	Өрлөг дэлхийн хойморт нэр минь хүрнэ

	 

	Өмөг төгөлдөр наран дор би

	Өдрийн од шиг шүлэг бичнэ

	Үг нарлаг монгол шүлгийг минь

	Үдшийн одод шиг жил хүн дурсана

	Өмөг төгөлдөр наран дор би

	Өтлөхийн хишиг тэнгэрээс гуйна

	Өвөлд өлдөхгүй хүлэг морьдоороо

	Өндөр даваа олныг давна

	Өмөг төгөлдөр наран дор би

	Өрөөлд шингээх монгол элэгтэй

	Өнгөрөхөд үлдэх өөрийн үнэнтэй

	Үхэл даахгүй газар амьтай!..

	1986 оны 1 сар

	


ҮГҮЙЛЭХИЙН ХАЛУУН ХЭМЭЭХ ШҮЛГИЙН АЙМАГ

	 

	БИДЭН ХОЁРЫН ХОРВОО

	 

	Боссон нь унаснаа өргөн

	Болохгүй юм байхгүй санагддаг хорвоод

	Уулын хоёр суганд дэлгэрсэн булаг шиг

	Уулзал үгүй хэчнээн ч урсав даа хөөрхий

	Нисээд бүү хэл, бодоод барамгүй орчлонд

	Нэг наслах дэндүү хяссан бага ч

	Уул уйлуулан хоёр зүг одоход л

	Учраах хоногтой хорвоо юм даа, бидэн хоёрын хорвоо!

	Чулуунд үлдсэн мөрийг ч эдгээх мөнх бустай ч

	Нүдгүй хар хорхойдоо хүртэл далавчтай.

	Цулбуур жолоогүй гүйлгэл ирэх зовлонтой ч

	Нүгэлгүй учралын ерөөлд үхлийн чөлөөтэй

	Нүүрэн далддаа өөрийн хорвоо юм даа, бидэн хоёрын хорвоо!

	Багтаах газаргүй нэлий гунигт

	Барайж, улайж хоног тоолж явахад л

	Өрлөг эхийн халцгай алга шиг

	Өмөг зөөлөн сэтгэлээ дэлгэх нэгэн

	Өдөр нь богино насны наран дор

	Өөрөө тааралддаг нь жудагтай

	Өрөвч цагаан хорвоо юм даа, бидэн хоёрын хорвоо!

	1985 оны 1-р сар

	1987оны 12- сар

	 

	ӨСӨХӨД АМССАН СЭЛЭНГИЙН МИНЬ УС ОРЛОН...

	 

	Харжээ суухад, хаш аяганд мэлрэх охь шиг

	Хачин тунгалаг, хачин халуун

	Энхрий нь аргагүй харцны чинь шиврээнд

	Эр сэтгэлийн багана голгүй норлоо!..

	Ад ч номхроох шиврээ биз ээ, хөөрхий

	Аз авчрах ч зөн биз ээ хөөрхий!..

	Учиръя гэж эрээ ч үгүй, 

	Ужиг шөнөөр зүүдлээ ч үгүй

	Унага даага давхихаа яардаг шиг

	Уймах хорвоод амьдрахаа яарч

	Урьдахаа бодож хойдохоо засаж явтал

	Уурга, хуйв шиг заяаны оноонд эрэгдлээ!..

	Яая гэхэв, дахиад л дэвтэж, дахиад л үндэслэхээс

	Яраад үзсэн ч чээжин дотор минь

	Яруу найрагчийн цус Сэлэнгэ шиг хүрхэрч

	Янгинам өвөлтэй аагим зун тэврэлдэн байгаа!..

	Харж суухад, хаш аяганд мэлрэх охь шиг

	Хачин тунгалаг, хачин дуугай, 

	Энхрий нь аргагүй харцны чинь нар руу

	Эр сэтгэлийн хүчирхэг баганаа хазайлгахаас!

	Хуртай, гантай бөөрөнхий дээр би

	Хууртай хүнгэнэж үлдэх дуутай л найрагч!

	Худал үгүй сэтгэлийнхээ үнэнээр

	Хутганы ир мохоож л явсан гэрч!

	Элээдэггүй хорвоод, мөнхөрдөггүй заяанд

	Эртний бэлгээр учирч, нарны гэгээ хуваалцсаных

	Өсөхөд амссан Сэлэнгийн минь ус орлон

	Өр зүрхний голоор эргэн хурган урс даа!..

	1988. 3. 31

	 

	ХҮНИЙ ХӨӨРХӨН ТОГЛООДОЙ...

	 

	Эргээд нэг хүрээд ирэхэд минь

	Эжий болчихсон жаргаж суух

	Хүний хөөрхөн Тоглоодой

	Ирэхгүй ингээд явчихна гэхэд

	Эвий, гол минь тасарч өгөхгүй

	Хүслийн хөөрхөн Тоглоодой

	Цул орчлонд цугтаа ирсэн бие, сэтгэл минь

	Цуу үсрээд хоёр салж орхилоо, 

	Хүний хөөрхөн Тоглоодой!

	Үйлийн мөр шиг ганц явсан үнэн

	Үхрийн эвэр шиг салаалаад явчихлаа, 

	Хүслийн хөөрхөн Тоглоодой!

	Хазаараа хаялах хурдан шаргаа эргэцүүлж

	Ханиндаа мордохдоо юунд ч эргэж харав даа, 

	Хүний хөөрхөн Тоглоодой

	Хамхуул хийссэн ч хараанд өртөх талынхаа

	Хаана нь ч нуугдана гэж галгиулав даа.

	Хүслийн хөөрхөн Тоглоодой!

	Харсаар байтал мордоод явахгүй юм шиг

	Харуй бүрийгээр юунд ч чээж налав даа, 

	Хүний хөөрхөн Тоглоодой

	Хашраас бурууддаггүй орчлонг таньж авсан байтлаа

	Хаалганы сүр танахдаа санах минь яав даа...

	Хүслийн хөөрхөн Тоглоодой!

	Гал шаргын чинь зуузай, туурайнаас зууран

	Галзуу юм шиг бахарч үлдсэн ч яах вэ.

	Хүний хөөрхөн Тоглоодой!

	Газрын холдоо тухалж зассан үүргүй сэн бол

	Ганзаганд чинь даруулаатай чөдөр болсон ч яах вэ, 

	Хүслийн хөөрхөн Тоглоодой!

	1988. 7. 16

	Дун чулууны хөндий

	 

	САНЖИДМААХАН...

	Өвстэйхэн Ононы шугуйдаа

	Өрөл, мойл шиг Санжидмаахан аа, хө

	Өөрийн, хүний хоёртоо

	Өндөрхөн босготой Санжидмаахан аа!

	Зөөхийтэйхэн талхыг нь хазмаар, хө

	Зөгийн балын амттай яа, 

	Зөнтэйхөн нүдий нь ширтмээр, хө

	Зөрөөд мордохын аргагүй яа!

	Нэрсэнхэн дарсыг нь балгамаар, хө

	Нэрс, улааганын амттай яа.

	Нээсэнхэн уруулыг нь хармаан, хө

	Нэрээ мартаад гөлөрмөөр өө!

	Аягалсан сүүний нь амсмаар, хө

	Рашаан шимийн амттай яа.

	Адтайхан ёохор нь хатралцмаан, хө

	Алгадуулж байж л салмаар аа!

	Өвстэйхөн Ононы шугуйдаа

	Өрөл, мойл шиг Санжидмаахан аа, хө!

	Өнжсөн, хоносон алинд ч

	Өвөр хориотой Санжидмаахан аа!

	1988. 8. 15. Буурлын энгэр

	1989. 7. 10, Хүн чулууны хөндий

	 

	АЯАР АЯАРХАН ГУНГАНАСАН.

	Аяар аяархан гунганасан

	Ангир үр минь харь даа!

	Үхэхээс нааш мултрахгүй

	Үйлийн эрхээ дагая даа!..

	Эз дийлж учирсан бол, бидэн хоёр

	Эрлэгт дайруулсан шиг л цочно доо, 

	Илүү харж саваагүйтсэн бол, тоохгүй

	Инээж ханиаж л явна даа!..

	Ялдамхан ялдамхан үглэсэн

	Янзагахан үр минь яв даа, 

	Ижилдэх хувьгүй замаараа би

	Илжиг шиг гэлдрээд дуусъя даа!

	Хоногийн хүрд гаждаггүйг

	Хонгор бидэн хоёр мэдсэнгүй!

	Хормойд ассан галаас

	Зугтаж болдоггүйг санасангүй!..

	«Хөлд чинь зөөлөн байгаарай!» гэж

	Хөрст хөх талаа аргадъя!

	«Хүсэлд чинь жолоо болоорой!» гэж

	Хүйлэн цагаан уулаа аргадъя!..

	 

	1979, 1985, 1989

	 

	СҮҮДЭРТ ШҮЛЭГ

	 

	Сүүдэр уналаа, хайрт минь!..

	Сүүлчийн зовлонт судас тасалж

	захиаг чинь би шатаалаа...

	Одоо үгээр ч яах вэ дээ!..

	Орилж бархиралтай ч биш.

	хүнээ алдалтай ч биш, 

	Онгод буянтай найрагчийн алгаа

	Гуйлга гуйж тосолтой ч биш, 

	Од хийморь... халуун сүүн нулимс, 

	Орчлонг ч бугуйлдаад чичрэх

	Бяр минь байлаа ч яалтай!..

	Очгүй бөхсөн сэтгэлийн нурмаасаа

	дэл бадрах нь үгүй хойно

	Ороо жороо үггүйгээр, 

	тэсгэлийн цоож хатуулж

	Орой намрын өнчин нуур шиг

	Чимээгүйхэн л хөлдөхөөс дөө!..

	 

	1977. 1984. 1989

	 

	УЧРАХЫН БАЯР ИХ ТУСМАА ХАГАЦАХЫН ГУНИГ ХҮНД...

	Учрахын баяр их тусмаа хагацахын гуниг хүнд, 

	Ургах хагдрахын зовлон даасан буурал уул

	Ул сууриараа ганхаж байгаад, 

	нураад дарчих шиг хүнд

	Эзэнгүй гэж дандаа амласан сэтгэлийн илчинд, 

	Энэлж жихүүцсэн нэг өдрөө дулаацах гээд очиход

	Зайгүй болчихсон байх шиг хүнд

	Энэрэх, итгэхийн ухааныг чээж халуу Оргитол зулж өгөөд

	Энгэр түшсэн буурал өвөөгийн мөнх үг

	Худал юм шиг санагдам хүнд

	Одод шуугдсанаас хойш ч тэнгэр баярлуулан үлдэж

	Од одноос түрүүнд асан үдшийн бүрий сүлдэг

	Огторгуйн ганц цолмон бөхөх шиг хүнд...

	Учрахын баяр их тусмаа хагацахын гуниг хүнд

	Унтаж сэрээд хартал, хээр ганцаар явгараад

	Унаганаасаа үүрссэн хийморийн хүлэг

	Хаяад явчихсан байх шиг хүнд.

	Ирэх нэгэн өдрийн аз тохиож

	Инээд, нулимсандаа дэвтэн тэврэлдэж

	Эргэн золгох мөч хүртэл, 

	Орчлон хөмрөх шиг хүнд!..

	 

	1986 оны 6 сарын 20 (Яргайт)

	 

	ТӨВ ТЭГШ МОНГОЛ ОХИД

	 

	Учралт хүндээ нүд мэт үнэнчээ

	Ургах, жаргах нар өвөртөлсөн дээлийнхээ энгэрт

	Тайлагдахгүйн бэлгэдэл товч болгон зангидаж, 

	Таван тэнгэрийн зайнаас дэлгэрэх бадам зөгнөн товчилсон

	Төв тэгш монгол охид

	 

	V

	 

	Сувидагийн салхи хаасан хавирган цаанаа

	Сулдаа ассан сэтгэлийн галаа хорголж

	Хадаргаатай орчлонд ханийн ёсны тангарагт

	Хазгай мөргүй амьдралаараа хас буу тамга дарсан

	Төв тэгш монгол охид

	Хүн хаширлахаар үгэнд хүнээ алдан баярлаж

	Хүдэнт огторгуйн солонгод хүүхэд мэт хууртаж, 

	Эцгийн мэргэн харцнаас үнс болтлоо айдаг ч

	Эзэнт монголынхоо дайснаас нүд далдирч бүдчээгүй

	Төв тэгш монгол охид

	Унтраана үгүй нарнаас гал голомт залган

	Учрах, хагацах тавиланг утасны ээрүүл шиг эргүүлэн

	Усан замлингийн голд хуурай тогтсон тив газар шигээ

	Удам хойчоо бөхлөн, хүрд мэт үржүүлсэн

	Төв тэгш монгол охид

	Үзэгдэх нь сайхан, замхрах нь хайран үлгэрийн хорвоод

	Үзэсгэлэн эрэхийн цагт баяр цутгаж.

	Хасбуу тамга-төрийн их тамга

	Үтэр буурайхын цагт гуниг цутгаж

	Үнэний жам танихад судас болсон

	Төв тэгш монгол охид

	Уулсын хөл эцэх алсаас ерөөл тосон учраад

	Улаан мөр илхэн насанд ёсон бус ханилбал, 

	Усан болроор хөтөвч хийсэнтэй адилыг сагуулж

	Уйтгарын ад нөгчөөн, чээж хоослон хагацах

	Төв тэгш монгол охид!..

	 

	1988 оны 6-р сар.

	 

	Онон, Хэрлэн мөрний хөвөө

	Туул голын хөндий

	 

	«УЧИРЛАХ, ГЭМШИХИЙН ЭЛЭГ» ХЭМЭЭХ МӨЧЛӨГ

	(Чанцалдаа)

	1. ЦАРАЙ МУУТАЙ ИРЭХИЙГ ЧИНЬ ХАРААД...

	 

	Царай муутай ирэхийг чинь хараад

	Цайгаа аягалах гэж л яарах юм

	Цамц зузааддаг насны аагаар

	Цадиггүй гомдоосноо гэмшиж л суух юм

	Өнөр их хорвоод өөр хүнгүй юм шиг

	Өвдгөө сөхөртлөө намайгаа л гэж явсан

	Ачийн чинь хариуг яана даа гэхээс

	Аргаа барах өдөр ч гарах л юм

	Үй түмэн эрийн нүднээс харамласан

	Үрэл мойл шиг биеийн чинь, 

	Үйлийн үргүй намайгаа л гэж

	Үйс шиг ноцох сэтгэлийн чинь

	Үнэ цэнд хүрье гэхэд хөөрхий 

	Үйл заяа даанч богинодоод 

	Үсээн тоолон шүлэг бичлээ ч

	Өртэй үлдчихээд, зовж л явах юм

	Царай муутай ирэхийг чинь хараад

	Цайгаа аягалах гэж л яарах юм

	«Цадиггүй нэг гомдоосон доо хөөрхий!» гэхээс

	Газар дор орчихмоор л болох юм.

	 

	2. УУРЛАВАЛ УУРЛА ДАА |ХӨ, ХАЙРТ МИНЬ!

	 

	Уурлавал уурла даа хө, хайрт минь!

	Уулгар муу наддаа чиний минь уур

	Улирлын хатан зуны хишиг залах

	Урин хаврын хавсаргатай л адил уур даа, 

	уурлавал уурла даа хө, хайрт минь!

	Хоног сараар уурлалаа ч чиний минь уур

	Хонзон уллах хахир эмсийн

	Хорсолд уугьсан зүхлийн май шиг

	Хоолой аргаах хорон уур биш, 

	Аян холын замд сульдсан улс

	Аяга цайгаа буцалгахаар асаадаг

	Аргалын галын энхрий утаа шиг

	Хор гэм болохгүй

	Хонгор цагаан уур шүү дээ, 

	миний хүүгийн уур!

	Хэрэлдлээ ч хө, хэлэлцлээ ч хө, 

	Хэн алиндаа чи бидэн хоёр

	Хэлтэрхий мөр тэгшлэн

	Гэрт орсон бурхан, 

	Хэмт орчлон хэлтийж

	Хэрэгтэй юм барагдахын цагт

	Хэн түрүүлснийхээ толгойд хонох

	Нулимст ганц зул аа!..

	Хэзээ хэзээгүй цас будрахыг хүлээн

	Хэцэд бээрэх хэнз сөлийн ногоо шиг

	Нарны аашаар найган бээрэн яваа

	Намар дундын энэ насанд чи бид хоёр

	(Хичээнхэн өвлийг гэсгэв л гэж!)

	Хэрэлдэнхэн хөглөж, хэлцэлдэнхэн хөөрч

	Хэд гурван жилийн сүүл мушгитал

	Хэц бэлийн гэрээс буухиа улаа ирж

	Үр, ачийн шулганаанд өндөлзөх гэрийн маань

	Үүд, хаалгыг дэлдэж эхэлнэ шүү дээ, 

	Үглэвэл үглэж, 

	Уурлавал уурлаж ав даа, хайрт минь!

	Уйдаах, ханьсаах зуурдын орчлонд

	Учирлах, гэмшихийн элэг зулсан

	Уулгар муу наддаа чи минь

	Уурласан ч хань, 

	Дуулсан ч хань аа!

	 

	3. ҮЕ ҮЕ ХОЛДОХЛООРОО...

	 

	Үе, үе холдохлоороо

	Үхтэлээ чамайгаа санах юм даа

	Үрчийж буусан зовхио толийтол 

	Үзүүрт зам уруу ширтэх юм даа

	Үүлэн буурал хорвоогийн хоногт

	Үсэн буурал болсон байтлаа

	Үр, ачаа үгүйлэхийн оронд

	Үүрийн шөнөдөө зүүдлэх л юм даа

	Хааяа, хааяа холдохлоороо

	Хавиргаа гулзайтал санах юм даа

	Хатан ясаа мөгөөрс болтол

	Хайрлах сэтгэлд хайлах юм даа!.. 

	 

	4. ДУРТГАЛЫН СОНЕТ.

	 

	Дэндүү дэндүү гэхэд, даанч дэндүү тунгалаг, 

	Дээлээ тайлаад даллаж гүймээр тунгалаг

	Дэлт морио бууж мөрий тавимаар тунгалаг

	Дэндүү тунгалаг сарны гэгээнд чамайг тэвэрч билээ л

	Асгарсан гэзэгнээс чинь агь сэнгэнэж

	Ангарай уруулаас чинь агаар анхилж

	Ангир чээжийг чинь нүцгэлэхэд гал шатаж

	Айсан нүдийг чинь үнсэхэд нулимс амтагдаж билээ л

	Хорхойн мууд ч хоргодох хонхор олддог

	Хонгор шороот дэлхий эргэсээр цагт, 

	Бүтэхийн үүдтэй бүгдэд гэгээ шагнадаг

	Бүгийж үзээгүй наран мандсаар цагт

	Эгшиг садарсан хонин цагаан саран дор

	Энхрий дуртгалын дуунд үхэл халдахгүй нь лав даа!

	 

	1986 оны 11, 12 сар

	1988 оны 1 сар

	Салхит-Хүн чулууны хөндий

	 

	
ХҮРД ХЭМЭЭХ АРВАН ДӨРӨВТ ШҮЛГИЙН АЙМАГ

	Монгол хэл

	 

	Б. Ринчений дурсгалд

	 

	Утга холуур ухааны уран найрагт

	Учир тунгалаг ерөөлөөр билиг зохирч

	Уулыг өндөрлөхөд уул болсон монгол хэл минь, 

	Ундаргыг нь арвилахад булаг болсон монгол хэл минь, 

	Өөдрөг тавилангийн өдрийг уртасгахад цаг нэмэн

	Өнө хойчийн гэгээ уртасгахад жил нэмэн

	Дэлхийг гийгүүлсэн эгшиг найргийн хуримд

	Дэнлүү дэнлүү гэрлээ хандивласан монгол хэл минь, 

	Үгт хорвоод үнэний мөр үржүүлэхэд үсэг ивэлцэн

	Үрт хорвоод үйлийн тулгуур бөхлөхөд үндэс элбэлцэн

	Амьдралын сүүдэр хасах адгуу давчуу арсалдаанд

	Аргамгийн шандсаар хурд хуваалцах хувиа хайрласан

	монгол хэл минь, 

	Морьтон мэргэдийн суу төгссөн эрдэмт их хэл минь!

	Мохох, мөхөхийн халаггүй сүлдэт

	эх хэл минь!.

	1988. 8. 12. Буурлын энгэр

	1989. 7. 17. Хүн чулууны хөндий

	 

	ӨНДӨР ӨВГӨД

	Өглөө, оройн сүүдэр шигээ сүр бараатай өндөр өвгөд минь, 

	Өршөөлт номхон тэргүүн дээгүүр нь шувуу ч гарч зүрхэлдэггүй

	өндөр өвгөд минь.

	Өвөр дээрээ өргөсөн эвий хонгор үрст нь : 

	Өстний сум нисээд нисээд хүрдэггүй өндөр өвгөд минь

	Дээр дороос, дэргэдээс холоос санаархлаа ч

	Дэрс хөдлөхөд л зүрх ёйлох хил орхисон өндөр өвгөд минь, 

	Бушуулж мордох хорвоогийн харам хоног дотор

	Буян хол номд мөнх хоргоосой өндөр өвгөд минь

	Өр харлам атаа, бачид хахлаа ч

	Өлзий цагаан бодлоор чээж дэвтээсэн өндөр өвгөд минь

	Өлмий юунд нь сөхрөн товтой үгийг нь тогтоогоод босоход

	Өрхгүй сансар тойроод ирсэн шиг н.үд нээгээд. өгдөг

	өндөр өвгөд минь

	 

	Өвөртөө товчилсон бодлыг нь бурхан тайлахааргүй ч

	Өрөвдөхийн далай-сэтгэлийг нь чоно ч гадарладаг 

	өндөр өвгөд, минь!..

	 

	АРГАЛЫН УТАА

	 

	Хатан эжийн хэвлийд бүтэхэд минь

	Халгисан халуун цустай нь цуг биеийг минь бүрдүүлж, 

	Хаан эцгийн хатавчинд унахад минь

	Халцгай улаан хамрыг минь үрчгэнүүлэн үнэртсэн.

	аргалын утаа

	Илч гэрлийн тэнгэрээс эш соёрхоон газарт бууж

	Идээн ундааныг рашаан болгон даргилуулсан галаас

	Сан солхо уугих шиг ариунаа анхилан бургилж

	Санах, сэрэхийн онгод хөлчөөн хөлөглүүлсэн

	аргалын утаа

	Хишигт монголын мал сүрэг энгүй хөлхөж

	Хичээл төгс үр сад төрөн төрсөөр цагт

	Хийморь сахин бадамласаар байх аргалын утаа!

	Эрхт нарны үүрийн улаан туяа

	Эсгий туургатны голомтод мандан мандсаар цагт

	Эзэн солихгүй улалзсаар үлдэх аргалын утаа!..

	1986. 11. 25

	1989. 5. 30. Салхит

	 

	ХАРАНХУЙГ ШАЛГААХУЙ...

	 

	Аяа, бодол гялбаах Харанхуй ээ:

	Аглаг хар өнгөнд чинь юу нуугдана?

	Адармаат орчлонг анх сэдэгчийн

	Алдаа мадаг уу? Гүйцээгээгүй эхлэл үү?

	Эсвэл төгс гүйцээн өндөрлөсөн

	Эгэл дээд бүтээлийн үлгэр үү?

	Эсвэл, эрэл хүслийн зовлон мялаах

	Эцсийн давааны гэгээ юү?!

	Эсвэл, танихад хориотой тэнгэр Үнэний

	Эгээрэлд дүлий мөсөн нууц уу?

	Үг нээгээч Харанхуй ээ, хааснаа харуулаач!

	Үхлийн үнээр ч бол өнгөн цаанаа гаргаач!!

	Үгүй бол хүн бид үхлийн ард «амьд» үлдэж

	Үнэнийг задруулах эрхгүй боолууд уу?!

	 

	1982. 7 9, 1985. 8. 3, 1989. 7. 16 

	 

	ХҮСЭЛ

	 

	Тэврэлдэх өдрөө ирэхээр, Хүсэл, 

	Тэнгис дөвийлгөн буух шувуудын чуулга шиг дүүрэн, 

	Тэрсэх өдрөө ирэхээр, хөөрхий

	Тэнгэр хонхойлгон буцах шувуудын мөр шиг хоосон!

	Ханьсамтгай хажигламтгай чээжинд минь

	Хайрлах ч сэтгэл цутгана, хорсох ч сэтгэл цутгана

	Халуу даасан баяраар тайхдаа ч тайж, 

	Хар дарсан зүүдээр тамгалахдаа ч тамгална...

	Үхэл багшаар гэнэ арилгадаг

	Үүрэглээд сэрэх шиг зуурхан хорвоод

	Үргэлжлэл ч үгүй, дуусгал ч үгүй Хүсэл минь

	Үндэсгүй гэмээр үнэнд ч горьдуулан хөтөлж

	Үер, эргүүлэгтээ намайг живүүлэх бүрд

	Үргэлж шинээр төрнөм, бм!..

	 

	1985, Хан Чингэлтэйн ар хормой

	1989. 11. 12. Салхит

	 

	ГҮЙЦЭХҮЙ, ЭС ГҮЙЦЭХҮЙ...

	 

	Ээжийнхээ хэвлийд хүлхэн агсан амар амгалан

	Эсгий гэрийн агаар амьсгалмагц минь буснин, 

	Элэнц хорвоогийн эрхшээл зовлонгийн мэдэл 

	Эцэж туйлдахад минь ч ташуурдаж босгон 

	Инээд, нулимсны завсарт би уйдах завгүй ч

	Эргэж эргэхгүй амьдралын хүрдний

	Эрдүү бардуутай яс тэнцэн, 

	Ээх илчинд нь гашлалгүй тэсэн, 

	Исгэрэх жаварт нь хөлдөлгүй тэрсэн 

	Элгэн ургаасаа энгэрийн урагтаа дөтлөх замд

	Альбин-Бурхан хүслээ гүйцэн нэг алдахуй, 

	Ааш ороо ахуй ертөнцийн нууц гэнэт хулжин

	Амжиж хазаарлахаар зэхсэн амгай, зуузайнаас минь мултрахад

	Ахиад л явгаран, эс гүйцэн хоцорном.

	 

	1985. 8. 6

	1989. 7. 13

	 

	ЦАГИЙГ УУРГАЛАХУЙ...

	 

	Хойно хойноосоо цуван төрөх хорвоогийн амьтад шиг

	Хоног өдөр сундлалдан эргэнэ...

	Өнгөрдөг үү, эсвэл тогтдог уу, 

	Өвгөрдөг үү, эсвэл нялхардаг уу, 

	Өдөр, шөнө ээлжилсэн нь саяхнаас уу, эсвэл дивангараас уу

	Өнөд хэвээр үргэлжлэх үү, эсвэл эвдрэх үү, 

	Өнөө үнэт үү. өнгөрсөн үнэт үү, эсвэл ирээдүй үнэт үү

	Өчүүхэн би эс мэднэ!.. Цаг довтолгоно!..

	Цаглашгүй тэнгэрийн өглөгөөр төрсөн

	Цагаахан, тэнэгхэн сэтгэлээрээ би уурга хийн уургадна!..

	Цурхайн амнаас чулуун дор хярж амь зулбасан жараахай

	Усны толионд ялааны далавч шүргэхүй, аюулаа мартаад

	ухасхийх шиг

	Аргамаг-цагийн хэдрэг хүзүүнд би уургын хуйваа элдэвч

	Аанай өнөө жараахай шиг, аюул мартуулсан аазгайг

	уургалаад хоцорно.

	 

	1985. 1989

	 

	ИРЭЭДҮЙ

	 

	«Ирээдүй» гэдэг элбэг нь Дэндүү агаар шиг!..

	Элбэгийнхээ харгайгаар үнэгүйдэх зовлонд ч унана

	Эрэл, хүсэлдээ ухаан мэдээгүй улайрагч хүмүүс

	Ирчихсэний нь мэдэхгүй зүхэж занах ч дуулдана

	«Одоо»-г төрүүлчхээд тэнхэл алдран хэвтэхэд нь, 

	Олохоор эрснээ гишгэчхээд харалгүй хайгч хүмүүс

	Ондоо зүг, дээгүүр харан одож, 

	Онхид хайхрахгүй өнгөрөхийн гасланг ч амсана...

	Уул харж явахын цагтаа бид

	Улаан мөр дээрээ алтан дов тээглэхэд

	Уулга алдан шургачталаа таварцаглаж унаад

	Учиргүй муугаар хараан, урагш яардаг зангаараа

	Аливаад алгаа давуулан тоссоор

	Алтан дов-Ирээдүйг өшиглөчхөөд явчих ч үзэгдэнэ...

	 

	1985. 1989

	 

	ЭЖИЙ ЗОВЛОНТ ГАЗАР

	 

	Хэв төрхөөрөө өлзий зохис бөөрөнхий, 

	Хэвтсэн, суусан алиныг ч исгэх иргүй бөөрөнхий, 

	Хэнэггүй гүжир орчлонд (зөрүү буруу Зөрөлцөн

	Хэмх хамх мөргөлцсөн ч эмтлэх ирмэггүй бөөрөнхий

	Газар минь! Эжий учралт газар минь!

	Галбир дүрсээрээ орчлонд огт халгүй ч

	Ганирах, хөхихийн туйлууд хав тэврэлдэн

	Гал, усан харшсан амьдралын төв-Газар минь!

	Тэрсүүд аюулт төвдөө буцлах галаа ч

	Тэнхээ, хаваараа аг даран, 

	Тэнэг илжиг, тэнэмэл гичийнд ч хоргүй далдлан, 

	Булайн туйл батганы бузрыг ч хялайлгүй

	Буян хишгээ алаггүй хүртээх

	Бурхан хүлцэлт газар минь!.. Эжий зовлонт газар минь

	 

	1987, 6, 30, Салхит

	1989, 7, 18, Хүн чулууны хөндий

	 

	ХАЛГАЙ

	 

	Харахад гоогүй, хазахад амтгүй халгай

	Хавар хаварт үндэс заан сагсайна...

	Хайхрах амьтангүй ч харалгүй гишгэх нэгнийг 

	«Халцгай!» гэж хашхируулан, гал чанараа сахина!..

	Халдсаныг түлэн, хараал зүхэл иддэг ч

	Харамлах эзэнтэй, хайрлах найрагчтай шүү чи, халгай минь!

	Хатамжих эрдмийн манлай багш Милийн шавь төрвөл

	Хад, уулын аглагт ч бясалгалд тэтгэх өлтэй шүү!..

	Үржил сөлтэй монгол хөрс шороогоо

	Үрэлгэн бүрэлгэн бусдын хөлөөс хамгаалан «Түлэх» гэж

	Үзэсгэлэн гоог ч газар дор мартан яарч

	Үтэр түргэн сугсрах гал амьд халгай минь, 

	Цагийн толгой монгол нутгийг орхин

	Цас мөсөөр хайрлаа ч үндэс халуун өвөлжинө!

	 

	1988. 9. 18. Салхит

	1989. 7. 19. Хүн чулууны хөндий

	 

	МИНИЙ ЗҮЙ

	 

	Будаа тариа, үр жимс ургуулах гэж

	Буурал нуруугаа сааруулам тал шигээ

	Таатай, таагүйд зововч, дуугүй хүлцсээр

	Тахимдуу дарууд элдүүр гүйцээсэн хүн, би!

	«Толгой Дээр чинь гишгэе!» гэсэн чиг

	Тонгойж өгөөд л гишгүүлнэ

	«Хэнхдэг дээр чинь дэвсье!» гэсэн чиг

	Хэвтэж өгөөд л дэвсүүлнэ

	Айлгаж сүрдүүллээ гээд бөхийхгүй, 

	Ая зөнгөөр минь хандлаа гээд гэдийхгүй, 

	Тамир мөсөөрөө л хүн шиг байгаа хүнд би

	Өрөвдөхүйн зүйгээс л эс гажвал, амь минь тасалсан

	«Өө яах вэ ээ, буян болог!» гээд л амьсгаа хураана!...

	Талхинд орсон арьс шиг л умбараад өгнө!

	 

	1988. 8. 14. Буурлын энгэр

	1989. 7, 18, Хүн чулууны хөндий

	 

	ХОРВОО

	 

	(Арван дөрөвт мөчлөг)

	 

	1.

	 

	Эв зүй, ивээл хайрын сүүгээр торних хүний үрс

	Эрх зорго, бодол, үнэний мөр зөрж

	Эрэгчин, эмэгчнээ үзэн тэмцэлдэхэд

	Эмзэглэн навталзах нь хөөрхий, өрөвдөм Хорвоо!

	Сэтгэлийн ариуныг хатуулсан хүнд

	Сэвтээх сүүдэргүй торгон хорвоо, 

	Сээр агсаж буруу загнасан хүнд

	Сиймийх гэгээгүй хадан Хорвоо!

	Эцсийн хоромд аргагүй нь сайхан, 

	Ирэх, буцахад алаггүй нь сайхан, 

	Энэрлийн цагаан үндсэнд ширэгдэж

	Эрдэнийн мэргэн зүйгээр бүтсэн, 

	Амьсгаа тасарлаа ч цогцос нийлэн эргэх

	Амь нэг, хүний мөнх Хорвоо!

	 

	2.

	 

	Давхар давхар уул нь байлаа ч

	Даваа хоорондоо хөндийтэй л хорвоо, 

	Дандаа сайхан жаргая гэвч

	Давын өмнөө зовлонтой Хорвоо!

	Будан, хүдэндээ төөрүүлж мэдлээ ч

	Будар будар салхиараа хөөдөг л хорвоо

	Булаг, шандаа ширгээж мэдлээ ч

	Бурс ар, барсгар үүлээрээ ундалдаг л Хорвоо!

	Загасны мах заагтай шиг

	Завсар зуураа хэцүүтэй

	Алаг булаг хорвоо дээр би

	Амьтанд тус бүтээх л тэмцээнтэй!

	Үйл чиг үйлээс айсангүй ээ, Хорвоо!

	Үхэл дайрах нь үнэн ч, амьдралд муу санасангүй ээ

	 

	3.

	 

	Амьддаа ч амьд хүн шиг амьдарч

	Амьсгал хургасан хойноо ч амьд хүн шиг амьдарч

	Ар, өөргүй мартахын сүүдэр хүүшлэх хорвоод

	Аг чиг далд орчхооргүй амьдраад үхэх юм сан!

	Амьдтай цуг амьдралын зовлон үүрч

	Арга, билиг дутахад нь ухаан ивж

	Аврал, өршөөл эрэхэд нь Тэнгэр болж

	Ачийн сан байхаар амьдраад үхэх юм сан!

	 

	Тус сэтгэсэн үгээ хадааж

	Тулах сэтгэсэн үйлээ хандивлаж

	Хадах бүрий урган шинэддэг

	Хавар хаврын ногоо шиг амьдраад үхэх юм сан!

	Амьтанд тусгүй амьдралаас үхэл буянт!

	Ай, сайн эрлэг минь, ирэхээ бүү түд ээ!

	 

	1986 (Салхит), 1968 (Буурлын энгэр), 

	1989 (Хун чулууны хөндий)

	 

	НИГҮҮРЭЛ БУЮУ ЗҮРХЭН ТОЛЬТ

	 

	(Арван дөрөвт мандал)

	 

	1

	 

	Өт хорхой хүртэл амьд амьтныхаа зүйгээр

	Өөрийн ижлээ олж бараадах гэж

	Өлсөж цангахаа ч халаг цаашаа орхин

	Өдрийн гэгээг мөлхөж бардаг

	Эвийг тахисан орчлон дээр өнөө би

	Элгэн садан хүн зондоо ханьсахын оронд

	Ичиж зугтахын л түүс болж

	Энэлж ганцаардах минь учир юун!

	Нүхэндээ хэвтээ шархтай тарч шиг

	Нүгэлгүй сэтгэлдээ олсон халуун шархандаа тарчлан, 

	Нүднээс далд, аглаг мухар эрэн, 

	Сэхэх хувьгүй өвчинд нэрвэгдсэн хөөрхий шиг

	Сэлүүн шөнө, бүгчим өдрийн алинд ч

	Сэм нам гаслан уйлах минь юун?..

	 

	II

	 

	Эрт урьдаа үгүйлэх, ирээдүй хойчдоо зовних

	Эдүгээ өнөөдөө баярлах бухимдах

	Эрсэн олсондоо итгэх, эргэлзэх

	Энэлэлт урт өдрүүд сэтгэл цовдолном!

	Цурам хийх зуураа л хагацдаг эмзэглэл, санаашралд

	Цухалдахдаа ч би цухалдаж, уужрахдаа ч уужирч

	Цугаараа хамт үүрэхгүй бол даахгүй шаналанд

	Цус минь гүйх судсаа олохгүй доголном

	Хар бор сүүдрээрээ айлгах бараан зөнгөө

	Хаширлах, цэнэхийг мартан юүлж, 

	Хам хум шүлгээр ч бол хүмүүст довтолгож, 

	(Хариуд нь угаадас цацуулсан ч хамаагүй), 

	Халгах улаан нүүрээ хярвас болтол түлсэн ч хашралгүй, 

	Хав дарсан чээжнээсээ ховхлохгүй бол амьсгалж би

	чадахгүй

	 

	III

	 

	Янаг хайртай хүн төрөлхтөн минь!

	Яйрах яс, ялзрах бие нэгтэй ахан дүүс минь!

	Ямар байна даа бид чинь өнөө?!

	Яагаад ингэж хүн төрхөө гишгэж орхив?!

	Биеэ гэх маань өл алдсан барс шиг, 

	Бишдээ гэх маань өвсөнд ассан голио шиг, 

	Амиа хоохойлох маань хөл задгай бэрс шиг, 

	Ашдаа хаацайлах маань захын ганц хүү шиг!

	Яаж байна даа энэ чинь бид?!

	Ямх чөмгөө ширгэтэл оройдоо залж ирсэн

	Ялгуусан заяатай хүн чанараа, 

	Аав, ээжийн агнистид хэвлийгээс

	Ариун, сэрүүн төрсөн сүнс сүлдээ хэзээ

	Амь зуулгын хар авсанд хадуулж орхив?!

	 

	IV

	 

	Хашир нь дэндүү, эсвэл гоомой нь дэндүү, , 

	Хад шиг хөшүүн, эсвэл мөнгөн ус шиг гүймэг, 

	Хаашаа янзын ад занд бид

	Хамуу томууд баригдах шиг баригдаж гүйцээв дээ!..

	Хаана байна, эцэг мэргэдийн номносон 

	Хань ижлээ дээдлэхийн жам ёс?!

	Бичиг үсэггүй балраас мөрдсөн

	Биеэ золин, бусдаа ачлахын жам ёс?! 

	Хашигнах, гэдгэнэхдээ бид зүрхээ зүсүүлсэн бух шиг

	«Хаа, хөж!»-ийг мэдэхгүй, ачаанаас мултрахыг л тэмцсээр

	Цусаа гашилгаж гүйцэж гэм!!

	Хүсэх, шунахдаа бид гэдсээ «зүлгүүлсэн» цөөвөр шиг 

	«Хүүе, хаая!»-ыг мэдэхгүй, олз улайд тэмүүлсээр

	Чөмгөө чулуужуулж гүйцэж гэм!!

	 

	V

	 

	Уйлант хорвоод хоёр амьдардаггүй, 

	Утсан улаан амьтай хүн бид

	Манхайн цайх маргааштай ижий гаригаа

	«Махан тариалан» болгон завдсаар аа!

	Суу заль үргэмхий хүнийг байтугай

	Суунагт тэнгэрийн оддыг ч үлдэх

	Сураг төдийгүй дайны цэнэг

	Сул зайгүй чээжинд минь задарсаар аа!

	Үрэл, мойлыг нь идээд явсан ч цадах

	Үр шимийн охь дэлхийд

	Өлбөрөл, өлсгөлөн цаггүй аагалсаар аа!

	Бараа, дүрийг нь хараад суусан ч жаргах

	Баяр, урмын уурхай дэлхийд

	Үхэл, зовлон цадигаа алдсаар аа!..

	VI

	Сольё гэхнэ ч ор нь олдохгүй

	Сор бүгд чуулсан дэлхийд

	Сохор номин хүртэл амьд амьтан гэсэндээ

	Содон гойд эрдэнэ харагдана л.

	Салж хагацна гэхээс л өр өмрүүлж

	Санаж хатахын там эдлүүлэх

	Саруул гоогийн манлай-амьдрал бүрлэвэл

	Сарны гэгээ юундаа ч гэж тусах билээ?!

	 

	VI

	 

	Уулсын толгой шаргалтуулан элгэрсээр

	Усны мандал мяралзуулан ээх Нар

	Юундаа ч гэж инээх билээ?

	Уймарсан, багтарсны чээж онгойлгосоор

	Ухаарсан, хүлээснийг баярлуулан золгодог Ирээдүй

	Юундаа ч гэж ирэх билээ?!

	 

	VII

	Элбэг баялаг, өөд заяатай дэлхий

	Эл хуль хоосрон хоцорч

	Эрвэгэнэх өт, арваганах аалз ч үгүй 

	Элс, нурам болох нь дээ, хөөрхий!

	Яруухан зохирсон уул усан

	Ядаж, гуаглах хэрээ, вааглах мэлхий, 

	Үзүүт огиулам гүмбараа матар ч үгүй

	Үнс, чандар болох нь дээ, хөөрхий!..

	Нүгэл нүдтэйг мэдэхгүй гэхэд

	Нүхтэй голтой нь магадтай, 

	Нүүртээ үсгүй хүний үрс ингэмээргүйеэ!

	Лайтай, ланчигтай нь үнэнтэй гэхэд, 

	Лам багш ч заяасан, Ленин багш ч заяасан

	Хүний удам ингэмээргүйеэ!..

	 

	VIII

	 

	Зэвд идүүлэх төмөрт улайрч

	Зэллэх сүргээ хөсөр нулимчхаад

	Зээл, захын зоосонд улангасаж

	Зэмгүй цагаан дэлхийгээ цөлмөчхөөд

	Нүдийг нь ухсан хохимой шиг

	Нүнжиг нүдгүй зэрэмдэг дээр

	Нүцгэн шалдан биеэрээ бид

	Нүглээ үүрч үлдэх нь дээ, элий халаг!

	Хиргүй зөвд хөтлөх мөр

	Христүс, Аллах, Шигмүни багшийнхаа

	Тэнгэр хүчит сургаалаас гээгдчихээд

	Тэрслэх бүгдэд нь номхноор дөрлүүлж

	Тэмцэх зүг, тэнсэх зорилгогүй

	Тэнэх, төөрөх заяанд унаж дээ, ээ элэй халаг!!

	 

	IХ 

	 

	Судар номд цээртэй бурууг

	Хөлд оруутаа уралдан хийж, 

	Сувьдаг шунахайн халхай үгийг

	Хэлд оруутаа уралдан хэлж, 

	Сайн язгуураас хориг тавьсан

	Садар, бузрын саваагүй тачаалд

	Сармай нүцгэн нялхаасаа

	Сааргүй түргэн «эрдэм төгсөж»

	Эрээ цээрээ барж бардсан

	«Эрдэмт» гэх эмгэнэлт эринд

	Нэр нийлэх гаслантайяа!

	Үнэний туйлд тэсвэр чагталж

	Үхэхээс наадахыг даван зүтгэсэн

	Үйлийнхээ тусыг живүүлэх гамшигтайяа!..

	 

	X

	 

	Уйлан уйлан хөхсөн уураг сүүнээс минь өөрцгүй

	Усан хөх замлин дэлхий эх орон минь!

	Босон бостолоо үлгэсэн мээмний минь толгойноос өөрцгүй

	Бор тосон тоост-дэлхий эх орон минь!

	Агдгархан биеийн минь амьсгааг хөрөхөд

	Атга атга шороогоороо хучин, 

	Бүлээн энгэрээ бүхэлд нь дэвсэн, 

	Бүтэн биеэрээ нөмрөн өлгийдөх дэлхий эх орон минь!

	Дэлгэрхэн нуруугаа хомнуулж зогсохыг чинь харсаар

	хэр нь би

	Дэнхийтэл Даасан ачааг чинь бөхөлсөн төмөр хэрлэгийг

	Тас цавчиж чадсангүй, яая даа!

	Дээлийн хурга шиг хэвлийг чинь самчихыг үзсээр хэр нь би

	Дэв шүглэн мэрэх «үлэг гүрвэлүүд»-ийн ган шүдийг

	Хуга цохиж чадсангүй, яая даа!...

	 

	XI

	 

	Үнэн голоос хайртай дэлхий-эх орон минь!

	Өвдөж байгааг чинь хүнээс илүү мэдрэн

	Өрөвдөхдөө унагасан үрэл шүүдрээс өөр

	Үзүүлэх тусгүй л сууна даа би, чааваас!

	Халуун голоос хайртай дэлхий-эх орон минь!

	Хатамжиж байгааг чинь хүнээс илүү мэдэн

	Хайрлахдаа унагасан хайлмал сувдаас өөр

	Харуулах тусгүй л явна даа, би чааваас?

	Шээстэй гуурыг минь сэврээж, 

	Ширэг зүлэгтээ хөрвөөлгөсөн

	Нарны чинь ачийг яана даа!

	Шингэн нусыг минь эгшээж

	Шил, хэцийн найрагт хөтөлсөн

	Тэнгэрийн чинь ачийг яана даа!..

	 

	XII

	 

	Амин барилдлагат хүн төрөлхтөн минь ээ:

	Азай элэнц өвгөдийн голомтоос

	Ачийн ачид үе улираан сахиулсан

	Андгай тангарагт нандин өв— 

	Амьдыг хайрлаж амьтныг нигүүлсэх, 

	Ачийг урьтаж тусыг түрүүлэх, 

	Авахыг хойшилж өгөхийг өрсөх

	Алтан их сан ёсыг бид

	Аль үедээ асган осолдов?! 

	Алдвал нүгэл атал хэзээ гээж

	Андуу эндүүгийн гэмд оосорлогдов?!

	Эрт үү?.. Сая уу?..

	Эрүүлдээ юү?.. Хөлчүүдээ юү?..

	Эргэх үү, арагшаа? Эсвэл, эсвэл урагшлах уу?!..

	 

	XIII

	 

	Эрлийн үзүүрт олз гэдэг ч

	Эргэлзэн зогсож, харзнасан нь ч дээр юм шиг!

	Эргэн тойрноо ажиж, амьсгаагаа хэсэг дармаар ч юм шиг

	Эсвэл, (эргэлдсэнээс явсан нь дээр, 

	Эргэцэн түдсэнээс эрслээд буруудсан нь дээр!)

	Ирсэн замаа орхиж, явах зүгээ ч солимоор юм шиг!..

	Эсвэл (түүх өршөө!) буцсан нь ч дээр юм шиг!

	Ичгүүртэй ч бай хамаагүй эхэлсэн эх рүүгээ буцаж, 

	Ич өөр чигээр, шинээр дахин эхэлмээр ч юм шиг!..

	Эсвэл толгойгоо, эсвэл бодлоо солимоор ч юм шиг!

	Эсвэл бүүр.. (тэнгэр өршөө!) хүн бодио солимоор ч юм шиг!..

	 

	Эвий чааваас би муу, бодол бодолд зэрэгцэж

	Эгзэггүй зөвийг нь олоход толгой ганцдан

	Эр л, зовлонд үсээ цайлгаж явна л...

	 

	XIV

	 

	Одойнхон биеийн минь нарийхан судас

	Орчлонгийн тэнхлэг ороон тэлэгдэж, 

	Орон дэлхийн зовлон, золын орчилд

	Ором гартлаа хэрэгдэж, 

	Ойр эргэлээ ч, хол эргэлээ ч ялгаагүй

	Олойртохгүй газаргүй дарагдаж, 

	«Орших уу, Егүүтэх үү?» хэмээх

	Орь асуултад тас эрэгдэж, 

	Дуг хийхээр оронд хэвтлээ ч

	Дуулиант амьдралын тогоонд дарууллаа ч, 

	Дуун найргийн онгод дуудаж

	Дуугүй шөнөөр ширээнд бөртийлөө ч

	Он удаавал осолтой өнөөх л

	«Одоо яах вэ?-дээ хариу эрнэ л...

	 

	XV

	 

	Одоо яах вэ, хүн төрөлхтөн минь?!

	Олны санал оломгүй далай ч

	Ондоо ондоог хүсэн сэтгэвэл

	Оготно, хулганаас дээр нь юун!

	Э-эн! гэхэд, — У-ун! гэж хамсах

	Элгэн садан сэтгэл бодлоор

	Эв санаа, зориг хүчээ чуулбал

	Эзэн тэнгэрт таалагдахаа ч магад!

	Огторгуй дор будаан чинээгээ бодож

	Омог шар, эрх дураа хясаж

	Оногдсон голдрилоо тэмцвэл яана?

	Хорвоогийн бөөрөнхий хорвоодоо боловч

	Хохой халаг нь биднээс бус уу?

	Хорын балаг нь сэтгэлээс бус уу?..

	 

	XVI

	 

	Миний муу майтгар эжийн 

	Мэтгэж улайж захисан сургаал нь:

	«Хоол олох яах вэ, хүү минь!

	Хорхойд хоргүй «л яваарай!» Гэсэн сэн!

	Хонгоо холготол хонь хариулж

	Хоёр хөлөө майжийтал морь унаж, 

	Хоногтой насаа тулганы захад барахдаа

	Холын уул ч даваагүй миний эжий

	Хорвоод амьдрахуйн яс хуулийг

	Хотлоор дагахад гол хазайлгүйгээр

	Хонгор үрдээ захихаа мэдэж дээ!!

	Хонь хариулж, морь унаж

	Хормой нөхөөстэй дээлээр гоёсон монгол чавганц

	Хонсимбодьсадын гэгээн ухаанд сааргүй хүрч дээ!.

	 

	XVII

	 

	«Хоол олох яах вэ, 

	Хорхойд хоргүй л яваарай!»...

	Хоёр нүдээ хонх ухуулсан ч

	Хойш ухралгүй йсахих хууль энэ!!..

	Хорыг угааж бодсоор тэнгэрт дэвшсэн

	Хонсимбодьсад эжий минь дээ:

	Хоршоо дэлгүүртээ байхгүй бараагүй

	Хотойшгүй баян манай дэлхийд

	Хорхойг байтугай хүнээ хайрлах хүн

	Хоймортоо тахих бурхан шиг

	Ховордсоор ховордсоор, ховордсоор!... гэж

	Мөндлийн толгой руу ч буу шагайгаагүй

	Мөрөөрөө муу хоёр нүдээрээ

	Мөрий тавьж дэнчиндэхэд алдахгүй л болж дээ!..

	 

	XVIII 

	 

	Ай хөөрхий, хүн төрөлхтөн минь!

	Амьд үхсэнд хор эс болох, 

	Авах, шунахад сэтгэл эс хурьцах, 

	Ачлах, туслахад биеэ эс алгасах— 

	Аав л, ээжээс бошгот ёс— 

	Аж төрөхүйн хүн зүйг

	Адасга, ширдэг шиг уландаа гишгэсний

	Айдас хүйдэс зүрх хэмлэнэ л..

	Зусар зулгуйгүй гүдэс төрснөөрөө

	Зууванд зуувайж, бөөрөнхийд бөмбийлгүй

	Зураг төрхөөрөө эрсхэн зүтгэвч, 

	Авралд баярлах, хорлолд хорсох нулимсгүй

	Автомат, Робот, Компьютерийн үерт

	Аадарт цохиулсан дэвхрэг шиг үсчинэ л...

	 

	XIX

	 

	Халуун голоо тасраагүй цагтаа

	Хан тэнгэрийн нартай тахих

	Хайрхан шүтээн-хүнлэг ёсыг би

	Хав бэрдээс илүү харамнахын учир

	(Хайртай бол хартай гэж)

	Хар буух минь түрүүлж, 

	Халаглах, харамсахаа яарч ч байж мэднэ!...

	Хариг муугаар ухсан бол уучлаарай!!

	«Халцгай!» гэмээр оносон бол, 

	Халууцах, даарахын зовлонгүй

	Харь бусдын зовлонд үүдгүй

	Хана ханан цаанаа шургаж

	Хаалга, үүдээ түгжин тухлахдаа

	Хайхарч нэг бодож л үзээрэй!..

	 

	XX

	 

	Муу муухайн угаа ухах гэлээ!

	Мурий хазгайн үнэнээ улайх гэлээ!

	Ширгэсэн голын ус нар хурын элбэгт

	Шинээр ундарч хуучин гольдролсороо урсахдаа, 

	Аргасан эрэг, шороо чулуугаа угаан

	Ангасан сайр, бут сөөгөө услаач

	Амьтны хаясан хог, буртгийг урсган

	Амсах, уухын эцэсгүй бохиртон урсдаг!

	Тоотойхон хоног тоорогтон хоормоглоод

	Толин тунгалаг өнгөө олон туналзаж

	Тохой шугуйдаа амьтан багшраа ундалж эхэлдэг!..

	Найрагч ч ялгаагүй, ширгээд урссан голтой л адил, 

	Нартыг хиртүүлсэн нүгэлд сэтгэл булингартаж

	Найраг шүлгээ ээдээвч, бусдын бодол буцалгадаг!..

	 

	XXI

	 

	Эсэргэн намар хадлан авах газрыг

	Эхүүн борог, өнжмөл ёзоороос цэвэрлэх гэж

	Энэ намар нь хадаж цэмбийлгэдэг, 

	Эсвэл хавар нь гал тавьж цоровддог!

	Ирэх хойчид тариа авах үрийг ч

	Идэр тиймхнээр нь хямгадах гэж

	Идээ, хоронд угаан булхуулж

	Идэх хорхойноос хамгаалж хадгалдаг!

	«Овоо босгоогүй бол шаазгай юунд суух вэ» гэгчээр

	Осол сануулж, сэтгэлийн сэжгээ цурхирахгүй бол

	Орон дэлхийн тэг цөмөрч, нулимс оройтох учир

	Элэг дэрдийм хорон шорон үгээр би

	Эгшиг дууныхаа хэл харлуулж, 

	Энэ л нигүүрлээ гасаллаа!.. Өршөөл эрье!.

